Монгол Улсын Их Хурлын 2010 оны намрын ээлжит чуулганы Аюулгүй байдал, гадаад бодлогын байнгын хорооны 10 дугаар сарын 27-ны өдөр /Лхагва гараг/-ийн хуралдаан 14 цаг 45 минутад Төрийн ордны “Б” танхимд эхлэв.


Байнгын хорооны дарга, УИХ-ын гишүүн З.Энхболд ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 18 гишүүнээс 11 гишүүн ирж, 61,1 хувийн ирцтэй байв. Үүнд:
          Чөлөөтэй: Сү.Батболд, Х.Жекей, Д.Хаянхярваа, Г.Занданшатар, М.Энхболд


Өвчтэй: Ш.Сайхансамбуу


Тасалсан: Э.Мөнх-Очир
Нэг.Иргэний болон Улс төрийн эрхийн тухай олон улсын Пактийн цаазаар авах ялыг халахад чиглэсэн Нэмэлт II Протоколд нэгдэн орох тухай /зөвшилцөх/

 Хэлэлцэж буй асуудалтай холбогдуулан Гадаад харилцааны дэд сайд Б.Болор, тус яамны Гэрээ, эрх зүйн газрын дэд дарга Д.Билэгдорж, тус газрын атташе Э.Батзориг, Хууль зүй, дотоод хэргийн яамны Хууль зүйн бодлогын газрын ахлах мэргэжилтэн Л.Болдхүү, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нар байлцав.


Байнгын хорооны дарга З.Энхболд уг асуудлын талаар гаргасан Хууль зүйн байнгын хорооны санал, дүгнэлтийг уншиж танилцуулав.

Зөвшилцөх асуудалтай холбогдуулан УИХ-ын гишүүн Н.Энхболд, Даш.Зоригт, С.Оюун, О.Чулуунбат нарын асуусан асуултад, ажлын хэсгээс Б.Болор, Э.Батзориг, Л.Болдхүү нар хариулж, тайлбар хийв. 

Зарим тоо баримтыг тодруулах шаардлагатай гэж үзсэн тул түр хойшлуулж, Байнгын хорооны хуралдаанаар асуудлуудаа хэлэлцэж дууссаны дараа үргэлжлүүлж хэлэлцэхээр тогтов.

Хоёр.Монгол Улс, Бүгд Найрамдах Унгар Улсын хооронд “Нийгмийн хамгааллын салбарт хамтран ажиллах тухай хэлэлцээр”-ийн төсөл /зөвшилцөх/

Хэлэлцэж буй асуудалтай холбогдуулан Нийгмийн хамгаалал, хөдөлмөрийн дэд сайд Д.Нямхүү, тус яамны газрын дарга Н.Аюуш, хэлтсийн дарга А.Лхагвадэмбэрэл, мэргэжилтэн Ж.Алтантуяа, Гадаад харилцааны яамны Гэрээ, эрх зүйн газрын дэд дарга Д.Билэгдорж, мэргэжилтэн Г.Алтанхундага, Нийгмийн даатгалын ерөнхий газрын Бодлогын хэрэгжилт, төлөвлөлтийн газрын дарга Ц.Дашдондог, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт П.Туяа нар байлцав.


Уг асуудлын талаарх танилцуулгыг Нийгмийн хамгаалал, хөдөлмөрийн дэд сайд Д.Нямхүү хийв.


Танилцуулгатай холбогдуулан УИХ-ын гишүүн Я.Батсуурийн асуусан асуултад ажлын хэсгээс Д.Нямхүү, Н.Аюуш нар хариулж, тайлбар хийв.


УИХ-ын гишүүдээс санал гараагүй болно.

З.Энхболд:-Монгол Улс, Бүгд Найрамдах Унгар Улсын хооронд “Нийгмийн хамгааллын салбарт хамтран ажиллах тухай хэлэлцээр”-ийн төслийг зөвшөөрч дэмжиж байгаа гишүүд гараа өргөнө үү. 

Зөвшөөрсөн

Гишүүдийн олонхийн саналаар дэмжигдлээ.

Уг асуудлыг 15 цаг 25 минутад хэлэлцэж дуусав.

Гурав.Монгол Улсын Засгийн газар, Япон Улсын Олон улсын хамтын ажиллагааны байгууллага  хооронд байгуулах “Жижиг, дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төсөл”-ийн хоёрдугаар үе шатны Зээлийн хэлэлцээрийн төсөл /зөвшилцөх/

Хэлэлцэж буй асуудалтай холбогдуулан Сангийн сайд С.Баярцогт, тус яамны газрын орлогч дарга Т.Доржханд, ахлах мэргэжилтэн Б.Төгөлдөр, ХХААХҮЯ-ны ахлах мэргэжилтэн  С.Рэгзэдмаа, Төслийн зохицуулагч Д.Чимэддагва, зөвлөх Ч.Отгонбаатар, санхүүгийн зөвлөх Ж.Түвшинтөгс, УИХ-ын Аюулгүй байдал, гадаад бодлогын байнгын хорооны зөвлөх Ц.Нямдорж, референт Г.Нандинцэцэг нар байлцав.


Уг асуудлын талаарх танилцуулгыг Эрдэс баялаг, эрчим хүчний сайд Даш.Зоригт хийв.


Танилцуулгатай холбогдуулан УИХ-ын гишүүн Р.Амаржаргал, Ц.Шинэбаяр, Я.Батсуурь нарын асуусан асуултад Сангийн сайд С.Баярцогт, ажлын хэсгээс Т.Доржханд нар хариулж, тайлбар хийв.


УИХ-ын гишүүдээс санал гараагүй болно.

З.Энхболд:-Монгол Улсын Засгийн газар, Япон Улсын Олон улсын хамтын ажиллагааны байгууллага  хооронд байгуулах “Жижиг, дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төсөл”-ийн хоёрдугаар үе шатны Зээлийн хэлэлцээрийн төслийг зөвшөөрч дэмжиж байгаа гишүүд гараа өргөнө үү. 

Гишүүдийн олонхийн саналаар дэмжигдлээ.

Уг асуудлыг 15 цаг 40 минутад хэлэлцэж дуусав.

Иргэний болон Улс төрийн эрхийн тухай олон улсын Пактийн цаазаар авах ялыг халахад чиглэсэн Нэмэлт II Протоколд нэгдэн орох тухай асуудлыг зөвшилцөх асуудлаар УИХ-ын гишүүн Даш.Зоригт, Р.Гончигдорж, С.Оюун нар санал хэлж, Гадаад харилцааны дэд сайд Б.Болор тайлбар хийв.

Дээрх асуудлыг УИХ-ын гишүүд улсын нууцад хамаарах мэдээлэлтэй танилцаж дууссаны дараа үргэлжлүүлэхээр түр хойшлуулав.

Хуралдаан 16 цаг 05 минутаас хаалттай хуралдав.
Тэмдэглэлтэй танилцсан:

АЮУЛГҮЙ БАЙДАЛ, ГАДААД

БОДЛОГЫН  БАЙНГЫН 

ХОРООНЫ ДАРГА






З.ЭНХБОЛД

Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ







Ц.НАРАНТУЯА

УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ
АЮУЛГҮЙ БАЙДАЛ, ГАДААД БОДЛОГЫН БАЙНГЫН 

ХОРООНЫ 10 ДУГААР САРЫН 27-НЫ  ӨДРИЙН 

ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 14 цаг 45 минутад эхлэв.
З.Энхболд:-Гишүүдэд өдрийн мэнд хүргэе. Аюулгүй байдал, гадаад бодлогын байнгын хорооны 2010 оны 10 сарын 27-ны ээлжит хуралдааныг нээж байна. Ирц танилцуулъя. Ирсэн гишүүд Амаржаргал, Батсуурь, Ганбямба, Гончигдорж, Зоригт, Наранхүү, Чулуунбат, Шинэбаяр, Н.Энхболд нар ирсэн. Оюун гишүүн ирж байгаа. Гадаадад томилолттой гишүүд М.Энхболд, Жекей, орон нутагт томилолттой Занданшатар, Засгийн газрын хуралтай Ерөнхий сайд байна. Ирц 10 өнгөрсөн учраас хурлаа эхэлье.

Өнөөдрийн хуралдаанаар хэлэлцэх асуудал. Гурван асуудалтай,  гурвуулаа зөвшилцөх асуудал байгаа. 

1.Иргэний болон Улс төрийн эрхийн тухай олон улсын Пактийн цаазаар авах ялыг халахад чиглэсэн Нэмэлт II Протоколд нэгдэн орох тухай

2.Монгол Улс, Бүгд Найрамдах Унгар Улсын хооронд нийгмийн хамгааллын салбарт хамтран ажиллах тухай хэлэлцээрийн төсөл, зөвшилцөх

3.Монгол Улсын Засгийн газар, Япон Улсын Олон улсын хамтын ажиллагааны байгууллага  хооронд байгуулах “Жижиг, дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төсөл”-ийн хоёрдугаар үе шатны Зээлийн хэлэлцээрийн төсөл, зөвшилцөх

Хэлэлцэх асуудал дээр саналтай гишүүн байна уу? Хэлэлцэх асуудлаа баталъя гэж байгаа гишүүд гараа өргөе. Бүгдээрээ байна.

Эхний асуудлаар ажлын хэсгийг танилцуулъя. Иргэний болон Улс төрийн эрхийн тухай олон улсын Пактийн цаазаар авах ялыг халахад чиглэсэн Нэмэлт II Протоколд нэгдэн орох тухай асуудлыг үргэлжлүүлэн хэлэлцэнэ.

Ажлын хэсэг Болор-Гадаад харилцааны дэд сайд, Билэгдорж-ГХЯ-ны гэрээ эрх зүйн газрын дэд дарга, Батзориг-ГХЯ-ны гэрээ эрх зүйн газрын атташе, Болдхүү-Хууль зүй, дотоод хэргийн яамны Хууль зүйн бодлогын газрын ахлах мэргэжилтэн.

Одоо Хууль зүйн байнгын хорооны саналыг танилцуулъя. Гишүүдэд тараасан байгаа. Хууль зүйн байнгын хорооны хуралдаан өчигдөр болсон. Асуудал хэлэлцсэн тухай.

Танай Байнгын хорооны 2010 оны 5/6896 тоот албан бичгээр тавьсан хүсэлтийн дагуу Иргэний болон Улс төрийн эрхийн тухай олон улсын Пактийн цаазаар авах ялыг халахад чиглэсэн Нэмэлт II Протоколд нэгдэн орох тухай асуудлыг Хууль зүйн байнгын хороо 2010 оны 10 сарын 19, 26-ны өдрийн хуралдаанаар хэлэлцлээ. 

Уг асуудалтай холбогдуулан УИХ-ын гишүүд асуулт асууж үг хэллээ. Иргэний болон Улс төрийн эрхийн тухай олон улсын Пактийн цаазаар авах ялыг халахад чиглэсэн Нэмэлт II Протокол нь Монгол Улсын Үндсэн хуультай зөрчилдөхгүй гэж хуралдаанд оролцсон УИХ-ын гишүүд санал нэгтэйгээр үзсэн болохыг үүгээр уламжилж байна.

Хэлэлцэж байгаа асуудалтай холбогдуулан гаргасан  хуулийн лавлагаа болон Эрх зүй, хууль тогтоомжийн хэлтсийн танилцуулгыг хавсаргав. 8  хуудас. Хүндэтгэсэн Байнгын хорооны дарга Бат-Эрдэнэ гэсэн байна.

Энэ арынхыг унших хэрэггүй байх. Энэ лавлагаа байна. Манай Их Хурлын Тамгын газрын Эрх зүй, хууль тогтоомжийн хэлтсийн гаргасан лавлагаа 2 хуудас байна. Холбогдох хуулиудын холбогдох заалтуудыг цуглуулсан ийм 5 хуудас зүйл байна.

Хууль зүйн байнгын хорооны саналаас асуулттай гишүүн байна уу? Энхболд гишүүн.

Н.Энхболд:-Манай хороогоор хэлэлцэж эхлэх үед би бас тийм санал тавьж байсан юм. Хууль зүйн байнгын хорооны байр суурийг эхлээд харъя гэж. Яагаад гэвэл энэ өөрөө их нийгэмд маргаантай байгаа асуудал. Тэгээд эрх зүйн талаасаа ер нь олон нийт хүлээн авах талаас нь, хэрэгжилт талаас нь цаг хугацааны хувьд нь Хууль зүйн байнгын хороог бас өөрийнхөө байр суурийг илэрхийлээсэй гэж хүссэн юм л даа. Энд болохоор зөвхөн Үндсэн хуульд харшлахгүй гэсэн юм ирүүлчихсэн байх юм. Тэр талаар ер нь олон гишүүд манай байнгын хороон дээр тэгж ярьж байсан. Бидний ярьж байсан асуудлаар Хууль зүйн байнгын хороон дээр юу ярьсан юм бол, хэлэлцэгдсэн юм болов уу, зүгээр л Үндсэн хуультай нийцэж байна уу, үгүй юу гээд ярьсан юм болов уу? энэ дээр хариулт өгөх хүн байна уу? хууль зүйн байнгын хороон дээр байсан хүмүүс байвал.

З.Энхболд:-19, 26 хоёр өдөр хуралдсан. Би 19-нд томилолттой гадаад явсан, байгаагүй. 26-ны өдрийн хуралдаан дээр тийм дэлгэрэнгүй яриа болоогүй. 19-нд маш дэлгэрэнгүй ярьсан, одоо горимын санал гараад энийг яриад байх юм байхгүй, Байнгын хороо бол бид нар түрүүчийн хуралдааны явцад цаазаар авах ял Үндсэн хуулинд байдаг учраас болохгүй гэж ярьсантай холбогдуулан гол анхаарлаа тэрэн дээр хандуулсан гэж ярьсан.

Гончигдорж гишүүн 19-ний хуралд оролцсон бол саяны Энхболд гишүүний асуултанд хариулж байвал хариулах уу?

Р.Гончигдорж:-Эрх төлөөлөх эрх байна уу, үгүй юу. Байлцагчийн хувьд мэдээлэл хэлбэрээр. 2 удаа хэлэлцсэн. Эхний удаа хэлэлцээд ер нь Аюулгүй байдал, гадаад бодлогын байнгын хороо зөвшилцөх түвшинд асуудлыг шийдвэрлэж, Засгийн газарт протоколоо явуулдаг, тэр Хууль зүйн байнгын хороо руу явуулсан асуудал нь хууль эрх зүйн талаасаа энд гарцаагүй зөрчилдөх гээд байгаа нөхцөл байдал байна уу гэсэн тэр талаасаа Хууль зүйн байнгын хороогоор асуудал яригджээ. Энд нэгдэн орсны дараачаар процесс бол удаан үргэлжилнэ. Удаан үргэлжлэх процесстойгоо Монголын дотоодынхоо хууль тогтоомжуудыг энэ чиглэлд өөрчлөх, шинэчлэх энэ асуудлууд нь дараагийн асуудал. Одоо энэ тухай ярих асуудал биш гэж үзээд тэгээд ажлын хэсэг гаргасан юм. Хоёр бүрэлдэхүүнтэй. Тэмүүжин, Одбаяр хоёроор. Байнгын хорооноос ерөнхийдөө Аюулгүй байдлын байнгын хороо руу явуулах бичгийн санааг товло гээд. Тэр оруулж ирсэн санал яг энд хүргүүлсэн энэ бичгийн үндсэн агуулга байгаа юм. 

Тэрэн дээр энэ оруулж ирж юуг дэмжинэ, дэмжихгүй гэсэн тэр харилцааны асуудал дээр санал хураах шаардлагагүй юм, нэгдэн орох нь зүйтэй юу, зүйгүй юу гэсэн асуудал, зөвшилцөх тухай асуудал нь Аюулгүй байдлын байнгын хорооны бүрэн эрхийн асуудал учраас гээд ийм байдлаар тайлбар хүргүүлье гэж шийдээд тэгээд Байнгын хорооны гишүүд санал нэгтэйгээр Аюулгүй байдал, гадаад бодлогын байнгын хороонд асуудлыг хэлэлцсэн тухайгаа Байнгын хорооны тогтоол хэлбэрээр явуулъя гэж ингэж тогтсон юм.

З.Энхболд:-Зоригт гишүүн

Даш.Зоригт:-Би Байнгын хорооны дүгнэлттэй холбогдуулаад хамгийн сүүлийн өгүүлбэр нь харин бусад хууль тогтоомжтой зөрчилдөж буй зохицуулалтыг зохих  хууль журмын дагуу өөрчлөх шаардлагатай гэдэг нь тийм зөрчил байна гэсэн үг үү, үгүй юу. Хэрэв байх юм бол энэ чинь уг нь холбогдох хууль тогтоомжийнхоо өөрчлөлттэйгээ хамт энэ асуудал чинь өөрөө шийдэгдэх ёстой юм биш үү гэдэг ийм асуулт байна.

З.Энхболд:-Сая Гончигдорж гишүүний хариултыг л давтаж хэлэх гэж байна л даа. 7 зүйл анги цаазтай байгаа. 

Даш.Зоригт:-Хоёр дахь асуулт, сая Энхболд гишүүн бас асуугаад байна л даа. Энэ Үндсэн хуулийн зүйл заалтуудтай зөрчилдөж байгаа эсэхээс ярихаасаа гадна энэ асуудлыг эргэн тойрсон цаг хугацааны фактор, тоо баримтуудаа хэр их ярьсан юм бэ? Энэ Хууль зүйн байнгын хороон дээр жишээлбэл, жилдээ яаж хэдэн хүнийг ямар байдлаар цаазаар авчихаад, тэрэн дээр жишээлбэл, яг хүний эрхийн байгууллагуудаас юмуу, бусад байгууллагуудаас ямар нэгэн гомдол гарсан, шийдвэр буруу гарсан гэсэн ч юмуу, тиймэрхүү юмнууд хэр их олон давтагддаг учраас иймэрхүү дүгнэлтүүд хийгдэж болж байна гэдэг талаас нь Хууль зүйн байнгын хороон дээр яригдсан уу гэдэг асуулт асуумаар байна.

З.Энхболд:-Хууль зүйн байнгын хорооны хурал хаалттай болсон учраас манай ажилтнууд бас мэдээгүй байна. Нэгдүгээр асуулт бол дараалал эсрэгээр байгаа. Эхлээд конвенцид нэгдэж цаазаар авах ялыг хална гэж амалж байгаа юм. Амласныхаа дараа тодорхой хугацаанд тэр нь олон жилээр үргэлжилж болдог. Тэр явцдаа эрүүгийн хуулийн одоогийн 6 зүйл ангийг яахав гэдгээ шийднэ гэсэн үг.

Хоёрдугаар асуулт, статистикийн хувьд эмнести интернейшнл байгууллагаас УИХ-ын гишүүдэд мэдээлэл тараасан байгаа. Тэрэн дээрээс танилцаж болно.

Даш.Зоригт:-Тэр мэдээлэл байхгүй шүү дээ. Аваагүй, бид нарт ерөөсөө тэр мэдээлэл ирээгүй. 

Хоёрт, энэ протокол дотор чинь эхний заалт нь цаазаар авах ялыг шууд зогсоочихож байгаа байхгүй юу. Гүйцэтгэхгүй гээд үүрэг авчихаж байгаа байхгүй юу. Энэ чинь хуулиудаа дараа нь өөрчлөх заалт биш, эхний заалт нь шууд л зогсоож байгаа байхгүй юу. Өөрөөр хэлбэл, энэ Эрүүгийн хуулийн заалтуудыг бид нар хэрэгжүүлэхгүй гэдэг амлалтыг авчихаж байгаа учраас энэ чинь хэр одоогийнхоо хуулиудтай нийцэж байгаа юм бэ гэдэг асуултыг асуугаад байгаа юм л даа.

З.Энхболд:-Хууль зүйн байнгын хорооны дүгнэлтнээс халиад явчихлаа. Ажлын хэсгээс хариулт байна уу? Одоо энэ цаазаар авах ялыг түдгэлзүүлэх үүрэг  шууд ирэх нь байна шүү дээ, гарын үсэг зураад, соёрхон батлагдаад явбал. 

Э.Батзориг:-Ерөнхийдөө энэ протоколын 1, 2-р заалтаар бид нар хоёр үүрэг хүлээгээд байгаа юм. Нэгдүгээрт, цаазаар авах ялыг протоколд нэгдэж орсноос хойш гүйцэтгэхгүй гэж байгаа юм. Тэгэхээр өөрөөр хэлбэл, хэдийгээр хууль нь цаазаар авах ялыг хүчингүй дотооддоо болгоогүй байсан ч гэсэн бид нар цаазаар авах ялыг шүүхийн таслан шийдвэрлэх тогтоолоор өгч байгаа шүү дээ. Тэгэхээр шүүх хуулинд хэдийгээр заалт нь байсан ч гэсэн хэрэглэхгүй гэсэн ийм үүрэг авч байгаа юм, Монгол Улсын  хувьд. Тэрнээс хойшхи хугацаанд хэдийгээр протоколоор тодорхой хугацаа зааж өгөөгүй ч гэсэн бид нар 10, 20 жил болохгүй байх л даа. Гэхдээ тэр хойшхи хугацаанд дотоодынхоо хуулийг, тухайлбал, Эрүүгийн хууль болон бусад холбогдох хууль тогтоомжид өөрчлөлт оруулна гэсэн үүрэг авч байгаа юм.

Даш.Зоригт:-Бид нарын асуугаад байгаа асуулт нь өөрөө тийм учраас яг л наадахтай чинь холбоотой шүү дээ. Энэний заалтыг нь мэдэхгүйдээ ч асуугаад байгаа юм биш, өмнөх байнгын хорооны хурал дээр ийм учраас л асуулт гарсан шүү дээ. Тэр нь ямар асуулт гараад байгаа вэ гэхээр Үндсэн хуулийнхаа заалтан дотроо Эрүүгийн хуульд заасан онц хүнд гэмт хэрэг үйлдсэний учир шүүхийн хүчин төгөлдөр тогтоолоор ялын дээд хэмжээ оногдуулснаас бусад тохиолдолд хүний амь насыг бусниулахыг хатуу хориглоно гээд Үндсэн хууль дотроо хэрвээ ялын дээд хэмжээ оногдуулсан бол ямар нэгэн байдлаар энийг гүйцэтгэхгүй байх нөхцөл байхгүй гэдгийг хэлчихсэн байна шүү дээ.

Тэгэхэд бид нар өнөөдөр олон улсын гэрээнд нэгдэж байгаа энэ үйлдлээрээ Үндсэн хуулийнхаа энэ заалтыг зөрчиж байна уу гэж асуугаад байна шүү дээ, хамгийн гол асуулт нь. Асуулт нь яг үнэндээ Засгийн газар дээр би өөрөө эсрэг байсан учраас би хэлж байна. Миний өөрийн хувийн байр суурь. Яг энэн дээр эцсийн дүндээ энэ цаазаар авах ял байх уу, үгүй юу гэдэг асуудалтай нь холбоотой асуулт биш л дээ, байж ч болно, байхгүй ч байж болно, хуулиараа яаж ч шийдэж болно. Хамгийн гол асуулт бол яг энэ Үндсэн хуулин дээр байгаа энэ заалттайгаа цаазаар авах ялын асуудал, гүйцэтгэх  энэ асуудал чинь зөрчилдөж байгаа юмуу гэдэг асуулт асуугаад байна шүү дээ.

З.Энхболд:-Зоригт гишүүний цаазаар авах ялыг шүүх одоо хүртэл ногдуулж байгаа л даа. Гүйцэтгэлийг Ерөнхийлөгч зарлигаараа зогсоочихоод байгаа шүү дээ. Гүйцэтгэлийг. 

Даш.Зоригт:-Тэрнийг би ойлгож байна. Тэр бол яагаад гэвэл Үндсэн хуулинд заасан Ерөнхийлөгчийн бүрэн эрх шүү дээ. Тэр бол байж болно. Зогсоох ч юу байхав дээ, юу гэдэг билээ, арай өөрөөр хэлж байгаа шүү дээ, хуулиндаа байгаа эрх нь. Түдгэлзүүлэх эрх нь байгаа шүү дээ. Тэрнийг ерөөсөө яриагүй. Энэ протокол дотор чинь гүйцэтгэх эрхийг бид нар хийчихэж байгаа. Гүйцэтгэхээсээ татгалзчихаж байна  шүү дээ, протоколд. Тэр чинь өөрөө яг Үндсэн хуулийн заалттайгаа зөрчилдөж байгаа юмуу гэж асуугаад байна л даа.

З.Энхболд:-Харин Хууль зүйн байнгын хороо зөрчилдөхгүй гэж бичиг өгөөд байна л даа.

Даш.Зоригт:-Хууль зүйн байнгын хорооны тайлбар нь болохоор байх, байхгүйтэйгээ зөрчилдөхгүй гэж хэлээд байгаа байхгүй юу. Гүйцэтгэх асуудал дээр энэ дээр чинь ерөөсөө хариулт өгөөгүй байгаа байхгүй юу. Бид нар Ерөнхийлөгчийн, жишээлбэл, Үндсэн хуулиар, бусад хуулиар олгогдсон эрхийг, тэр бол байж болно. Тэр чинь түдгэлзүүлж болно, өршөөж болно, тэр эрх нь нээлттэй шүү дээ, тэр хэн ч үгүйсгэхгүй. 

З.Энхболд:-Оюун гишүүн

С.Оюун:-Одоо Олон улсын гэрээнд Пактад нэгдэх нь манай Ерөнхийлөгчийн анх санаачлаад байгаа цаазаар авах ялыг болиулах тэр санаачлагыг хэрэгжүүлэх ерөнхийдөө нэлээн хялбархан зам нь байхгүй юу. Тэгэхдээ баталгаа бас тийм их байхгүй. Өөрөөр хэлбэл, дараа нь нэгдэн ороод дефактаа зогсоосон ч гэсэн дотоодын хууль тогтоомжиндоо нэмэлт, өөрчлөлт оруулах үүрэг аваад тэр нь яг батлагдаж чадах уу, чадахгүй юу гэсэн нэг асуулт байна. Ерөнхийлөгч өнөөдөр зогсоосон ч гэсэн өөр Ерөнхийлөгч гараад, бас одоогийн Ерөнхийлөгч шиг байр суурьтай байх уу, үгүй юу гэдэг хоёр дахь асуулт. Тэгэхээр арай амаргүй ч гэсэн илүү зоригтой, илүү баталгаатай зам бол Эрүүгийн хуулиндаа нэмэлт, өөрчлөлт оруулах асуудлыг санаачлаад ингээд явах зам байгаа.

Тэгэхээр энийг чинь ажлын хэсгээс асуудаг байхдаа. Энэ арай амаргүй ч гэсэн илүү зоригтой, баталгаатай замаар явж болоогүй юмуу? Олон улсын гэрээнд нэгдэх маягаар хялбархан, хүн хуурч байгаа ч юм шиг ийм замаар явах гээд байна шүү дээ. Эхний 9 сарын статистикийг би бас харлаа л даа. Энэ жил эхний 9 сард гэмт хэргийн улмаас амиа алдсан хүний тоо 1000 байна, эхний 9 сард. Шууд энэ цаазаар авах ялтай холбоотой биш. Гэхдээ би түрүүчийн  хурал дээр хэлж байсан. Нэгэнт энэндээ нигүүлсэнгүй, хүмүүнлэг дэвшилттэй энэ санаачлагыг гаргаж байгаа бол зэрэгцээд параллельно, хүнд хэцүү ажлаа, гэмт хэрэгтэй тэмцэх, гэмт хэргийн тоог бууруулах, гэмт хэргийн улмаас амиа алдаж байгаа тэр хүмүүс 1000 байна шүү дээ, эхний 9 сард 1000 гэдэг чинь өдрийн хэд байх вэ, бараг л дайн шиг л юм болж байна шүү дээ. Дотор нь мэдээж онц, ноцтой хүнд хэргийн тоо гээд Хууль зүйн яамнаас гаргуулахад бас янз бүрийн байдлаар тийм хамаагүй тоог нь өгдөггүй юм шиг байна лээ.

Тэгээд илрүүлээгүй хэргүүдээ илрүүлэх гээд хүнд хэцүү ажил байгаад байгаа байхгүй юу. Тэр болгон хийгдэж чадахгүй. Дэвшил тэр болгон гарч чадахгүй. Энийгээ параллельно хийхгүй юмуу Засгийн  газар аа, эсвэл санаачилж байгаа хүмүүс нь гээд асуугаад хариулт авч чадаагүй л дээ. Олон улсын гэрээг тойрсон асуудал явагдаад энэ шууд олон улсын гэрээтэй хамаагүй гээд яриад байгаа байхгүй юу. Тэгэхээр би Ерөнхийлөгчийн гаргаж байгаа санаачлагыг уг нь дэвшилттэй зүйл гэж хүлээн зөвшөөрч байна. Тэгэхдээ энэнтэй хажуугаар грязный буюу хүнд хэцүү ажлаа хэн нэг нь хийх ёстой. Гэмт хэргийнхээ тоог бууруулах, энийг хийх юмуу, хийхгүй юмуу, энийгээ далимдуулаад гэх юмуу, шалтаглаад гэх юмуу, шалтгаан нь болгоод. Тэгээд хялбархан замаар биш, арай амаргүй ч гэсэн илүү тэр баталгаатай замаар яагаад явж болохгүй байгаа юм бэ гэдгийг асуумаар байна л даа.

Би яагаад ингэж асуугаад байна гэхээр. За ингээд нэгдэн орчихлоо, энийг зогсоочихсон болчихлоо, гэтэл нөгөө дотоодын хууль тогтоомжиндоо нэмэлт, өөрчлөлт оруулж ирдэг, тэр нь батлагдахгүй тохиолдолд дахиад энэ гэрээнээс гарах юмуу, эсвэл үүргээ хүлээгээд яваад байдаг юмуу, яадаг юм? Үүрэг хүлээж байна гэдэг нь шүүхээс шийдвэр гарсан ч гэсэн  хэрэгжүүлэхгүй гээд ингээд хуулиндаа нэмэлт, өөрчлөлт оруулахгүй ч гэсэн дахиад л нэмэлт, өөрчлөлт санаачлаад яваад байдаг юмуу, ер нь ямар зам байдаг юм бол?

Б.Болор:-Харин тийм. Эрүүгийн хуулинд өөрчлөлт оруулах дээр яамдуудаас санал аваад явж байгаа. 

С.Оюун:-Хууль зүйн яам санаачлаад явж байгаа юмуу? Хэн санаачилсан юм бэ?

Б.Болор:-Ерөнхийлөгч санаачлаад явж байгаа юм.

С.Оюун:-Ерөнхийлөгч санаачлаад яамдуудад өгчихсөн юмуу? Хуулиа санаачилсан гэсэн үг үү?

Б.Болор:-Тийм. Хуулиа санаачлаад санал аваад явж байгаа. Пактад нэгдсэн тохиолдолд энэ цаазаар авах ялыг гүйцэтгэхгүй гэдгийг өөрчлөгдөхгүй л гэсэн үг л дээ. Хуулинд өөрчлөлт ортлоо энэ ингээд яваад байна гэсэн үг.

С.Оюун:-Дэмжигдэхгүй бол яахав? Хуулинд өөрчлөлт орохгүй бол яахав? Пактнаас гарч болох уу?

Б.Болор:-Пактнаас гарна гэж байхгүй.

З.Энхболд:-Оюун гишүүн ээ, таны яриад байгаа хэдийгээр хэлэлцэж байгаа асуудалтай холбоогүй ч гэсэн мэдээж Засгийн газар гэмт хэргийг бууруулах, ялангуяа онц ноцтой гэмт хэргийг бууруулах тал дээр ажиллах үүрэгтэй шүү дээ. Их Хурал Байнгын хороо, Хууль зүйн байнгын хороо, Хууль зүйн яам бүгдээрэнгийнх нь үүрэг байгаа, тэгээд энэ үүргээ хэр биелүүлж байна гэдэгт хяналт шалгалт тавих эрх Их Хурлын гишүүдэд байгаа. Энэ тал дээр хөрөнгө мөнгө илүү хуваарилж, хүчин чадлыг нэмэгдүүлэх боломж төсвөөр дамжаад байгаа. Тэгэхээр нэг асуудлыг нөгөө асуудлаар барьцаалах нь хэрэггүй байхаа гэж бодож байгаа.

С.Оюун:-Энхболд дарга та даргалахын оронд өөрийнхөө байр сууринаас хурлыг дандаа ингэж удирдах гэдэг байхгүй юу. Зүгээр л та хүнд хэлэх үгийг нь өгөөд тэгээд удирдах ёстой байхгүй юу. Битгий ингээд өөрийнхөө нэг талд оруулах гээд комментари хэлж бай л даа.

З.Энхболд:-Асуулт асууж дууслаа, санал, дүгнэлттэй гишүүд санал, дүгнэлтээ хэлье.

Даш.Зоригт:-Эмнести интернейшнлийн мэдээллийг авч болох уу? өгөөгүй шүү дээ. Сонингийн юмыг би яаж авч үзэх юм бэ? Та нар мэдээлэл байвал өгөөч.

З.Энхболд:-Зоригт гишүүнд тэр мэдээллийг олоод өг.

Даш.Зоригт:-Тэрнийг чинь Хууль зүйн яам байдаг юм бол хэдэн хүн цаазаар авахуулдаг юм, ямар гэмт хэргээс болоод авахуулдаг юм гээд мэдээлэлтэй байж бид нар  шийдвэр гаргана байгаа.

З.Энхболд:-Чулуунбат гишүүн

О.Чулуунбат:-Би түрүүчийн гишүүдийн асуусныг үргэлжлүүлээд асуумаар байна л даа. Манайх нэгдээд орчихлоо пактад. Дараа нь сая хэллээ шүү дээ. Манайх нэгэнт орчихсон бол энэнээс гарна гэж байхгүй гээд.  Манай одоогийн ерөнхийлөгч маань энэ түдгэлзүүлсэн хэвээрээ байж байгаад дараагийн ерөнхийлөгч манай энэ эрүүгийн байдал бүр муудаад ирэх юм бол дараагийн ерөнхийлөгч гарч ирээд энийг дахиад сэргээчихэд энэ бол манай дотоодын бодлого шүү дээ, ард түмэн бол жишээ нь, хэрэв эрүүгийн байдал муудах юм бол ард түмэн тиймэрхүү арга хэмжээг дэмжээд явчих тийм байдал үүсвэл яах вэ? 

Манайх жишээ нь, дараагийн ерөнхийлөгч нь цаазаар авахыг гүйцэтгээд эхэлчих юм бол олон улсын гэрээ зөрчсөн болох уу? эсвэл бид өөрсдийнхөө хуулиар явж байна гэж бид тайлбарлах уу?

Э.Батзориг:-Гэмт хэргийн нөхцөл байдал, гаралтын талаар Нямдорж сайд Хууль зүйн байнгын хорооны хурал дээр ярьсан л даа. Ялын бодлого юмаа чангалаад бас гаралт юм нь буурсан юм харагдахгүй байна гэж статистикийг харж л хэлсэн байх гэж би ойлгож байгаа. 

Хоёрдугаарт, Болор сайдын хэлснээр протоколд нэгэнт орчихсон бол гарах тухай ойлголт байхгүй. Өөрөөр хэлбэл, дараагийн ерөнхийлөгч сонгогдоод гарах тухай ойлголтыг босгож ирэх, авч үзэх ямар ч боломжгүй гэсэн үг.

Даш.Зоригт:-Энхболд даргаа, Эмнести интернейшнл чинь америкт тийм байдаг, хятадад тийм байдаг л гэсэн юм байна шүү дээ. Манай монголын мэдээлэл огт байхгүй юм байна шүү дээ. Хэзээ яаж өгөх юм бэ?

Э.Батзориг:-Эмнести интернейшнл монголд зориулж гаргадаггүй л дээ, дэлхий нийтийн хэмжээнд гаргана. Манай цаазтай холбоотой мэдээлэл нууцын зэрэглэлд ордог учраас хамаагүй өгдөггүй юм шиг байгаа юм.

З.Энхболд:-Хэрвээ тэр мэдээллийг сонсъё гэвэл хуралдаанаа хаалттай болгох тийм үүрэгтэй л дээ, Төрийн нууцын тухай хуулиар.

Даш.Зоригт:-Нэгэнт холбоотой асуудал ярьж байгаа юм чинь хаалттай болгож байгаад сонсож болох уу? болохгүй юу?

З.Энхболд:-Хууль зүйн яамныханд гар доор тийм мэдээлэл байдаг уу, хэрвээ хуралдааныг хаалттай болговол.

Л.Болдхүү:-Тийм юм одоохондоо байхгүй байгаа. Мэргэжлийн түвшинд бид нар тийм мэдээлэл өгөх боломж байхгүй. 

З.Энхболд:-Ер нь авч болно л доо.

Л.Болдхүү:-Тоогий нь авч болно л доо. Хичнээн хүн гүйцэтгэсэн байна, яасан байна гэдэг ч юмуу.

Даш.Зоригт:-Энхболд даргаа, горимын асуудал гаргаад энийг түр ч гэсэн хойшлуулаад маргааш хийж болно шүү дээ. Ганцхан хоног гаргаад тэр мэдээллийг нууц сонсчихъё л доо. Болох уу? эсвэл үдээс хойш 1 цагийн дараа аваад ир, тэр бол нэг их олон мэдээлэл биш байлгүй дээ. Тэр чинь та нарт байгаа шүү дээ, дараагийн асуудлаа хэлэлцэж байтал хүрч ирээд хэлэлцэж болно.

З.Энхболд:-Одоо хоёр асуудал хэлэлцээд дуусах үед тэр мэдээллээ аваад ир. Болдхүү. Ажлын  хэсэг гараад хоёр асуудлын дараа энэ хэлэлцүүлэгтээ буцаж оръё. Цаазтай холбоотой, төрийн нууцад холбогдож байгаа мэдээллээ Байнгын хорооны хурал дээр танилцуулъя, яам руугаа яриад. Тэр хоёр асуудлын дараа үргэлжлүүлж хэлэлцэхдээ хуралдаанаа хаая. Эхний асуудал түр завсарлаад 2, 3 дахь асуудал руугаа оръё. Зоригт гишүүний шаардсан мэдээллийг энэ хоёр хэлэлцээрийг зөвшилцсөний дараа авчиръя. Эхний хэлэлцүүлэг түр горимын саналаараа хойшиллоо.

Хоёрдугаар асуудалдаа оръё. Монгол Улс, Бүгд Найрамдах Унгар Улсын хооронд нийгмийн хамгааллын салбарт хамтран ажиллах тухай хэлэлцээрийн төсөл, зөвшилцөхөөр орж ирж байгаа.

Ажлын хэсэг Нямхүү-Нийгмийн хамгаалал, хөдөлмөрийн дэд сайд, Аюуш-мөн яамны стратеги төлөвлөлтийн газрын дарга, Билэгдорж-ГХЯ-ны гэрээ эрх зүйн газрын дэд захирал, Дашдондог-Нийгмийн даатгалын ерөнхий газрын бодлогын хэрэглэгч, төлөвлөлтийн газрын дарга, Лхагвадэмбэрэл-НХХЯ-ны эрх зүй,  гадаад хамтын ажиллагааны хэлтсийн дарга, Алтантуяа-мөн яамны стратеги төлөвлөлтийн газрын мэргэжилтэн, Алтанхундага-ГХЯ-ны гэрээ эрх зүйн газрын мэргэжилтэн нар ирсэн байна.

Хуулийн танилцуулгыг Нямхүү сайд хийнэ.

Д.Нямхүү:- Монгол Улс, Бүгд Найрамдах Унгар Улсын хооронд нийгмийн хамгааллын салбарт хамтран ажиллах тухай хэлэлцээрийн төслийн тухай танилцуулъя. 

2009 оны жилийн эцсийн байдлаар 1400 орчим монгол иргэн БНУУ-д албан ёсны бүртгэлтэйгээр сурч, ажиллаж, амьдарч байна. Үүнээс 800 гаруй иргэн Монгол Улсын хууль тогтоомжийн дагуу хөдөлмөрийн гэрээгээр ажиллаж, нийгмийн даатгалын шимтгэл төлж байна. 

БНУУ-ын нийгмийн хамгааллын тухай хуулиар тэтгэврийн даатгалд цалингаасаа даатгуулагч нь 9.5 хувь, ажил олгогч нь 24 хувь, эрүүл мэнд болон хөдөлмөрийн зах зээлийн даатгалд даатгуулагч нь 7.5 хувь, ажил олгогч 3 хувь, нийтдээ 44 хувийн шимтгэл, хүн амын орлогын албан татварт цалингийнхаа 17 ба түүнээс дээш хувийг төлдөг байна. Үүнээс үзэхэд ажилтан хамгийн багадаа цалингийнхаа 34 хувийг шимтгэл болон татвар төлж байгаа юм. 

БНУУ-д ажиллаж, амьдарч байгаа монгол иргэдийн хувьд тэтгэврийн даатгалаас бусад төрлийн нийгмийн даатгал болох эрүүл мэнд, хөдөлмөрийн зах зээлийн даатгал, энэ бол хөдөлмөр эрхлэлтийн дэмжлэг болон ажилгүйдлийн тэтгэмж авч байгаа. Олгох тэтгэмж, эмчилгээ, үйлчилгээний төлбөрийг хууль тогтоомжид заасан нөхцөл байдлыг хангасан тохиолдолд оршин байх хугацаандаа Унгар Улсын иргэний нэгэн адил эдлэх бүрэн эрхтэй байдаг юм байна. Харин тэтгэврийн даатгалд төлсөн шимтгэлээ нутаг буцах үедээ буцаан авах, эсвэл өндөр насанд хүрсэн хойноо төлсөн шимтгэлдээ ноогдохуйц тэтгэвэр тогтоолгох хууль эрх зүйн үндэс байхгүй байна. 

БНУУ-д ажиллаж, амьдарч байгаа Монгол Улсын иргэдээс энэ асуудлаар Нийгмийн хамгаалал, хөдөлмөрийн яаманд хүсэлтээ удаа дараа тавьж байсны дагуу Унгарын холбогдох хууль тогтоомжийг судлан үзэж, Монгол Улс, БНУУ-ын хооронд нийгмийн хамгааллын салбарт хамтран ажиллах тухай хэлэлцээрийн төслийг боловсрууллаа. Энэхүү хэлэлцээрийн төслийг боловсруулахдаа Европын  холбооны гишүүн орнуудаас гишүүн бус бусад улс орнуудтай нийгмийн хамгааллын салбарт хамтран ажиллахдаа баримталдаг стандарт загварыг ашигласан бөгөөд хэлэлцээрийн төслийг тохиролцох эхний хэлэлцээрт 2010 оны 2-р сард Унгар Улсын Будапешт хотноо 2 дахь хэлэлцээрийг 2010 оны 4-р сард Улаанбаатар хотод тус тус хийж эвсэн тохиролцсон болно.

Хэлэлцээрийн төсөлд талууд эрх тэгш байх, тэтгэврийн харилцаанаас үүсэх үүрэг хариуцлагыг шударга хуваарилах, олон улсын эрх зүйн нийтлэг  хэм хэмжээг мөрдөх, хоёр оронд тэтгэврийн даатгалын шимтгэл төлсөн хугацааг нэгтгэн тооцох, тэтгэврийг харилцан шилжүүлэн олгож байх үндсэн зарчмуудыг тусгасан. Хэлэлцээрт хамаарах хоёр улсын нийгмийн даатгалд шимтгэл төлөх үүрэг болон тэтгэврийн даатгалтай холбоотой хууль тогтоомжийг тодорхой зааж хоёр орны иргэдийг нийгмийн даатгалд хамруулах, тэтгэвэр, тэтгэмж, тусламж үйлчилгээ болгохдоо дараахь хоёр зарчмыг баримтлахаар тогтлоо. Үүнд:

1.Хоёр орны иргэд нийгмийн даатгалд давхар даатгуулахгүй байх, өөрөөр хэлбэл, томилолтоор ажиллаж байгаагаас бусад тохиолдолд хоёр орны иргэд Монгол Улс, эсвэл Унгар Улсын аль нэгэнд оршин суугаа орныхоо хууль тогтоомжийн нийгмийн даатгалд хамрагдаж шимтгэл төлнө.

2.Тэтгэврээс  бусад даатгалд тухайн оршин суугаа орныхоо хууль тогтоомжийн дагуу шимтгэл төлж, тухайн орны иргэний нэгэн адил тэтгэмж, тусламж, үйлчилгээг авна. Харин тэтгэврийн даатгалын шимтгэлийг тухайн ажиллаж байгаа орны хууль тогтоомжийн дагуу төлөх боловч хоёр орны хууль тогтоомжийн дагуу тэтгэврийн насанд хүрч тэтгэвэр тогтоолгох нөхцөл болзлыг хангасан үедээ Монгол болон Унгар Улсад тэтгэврийн даатгалд шимтгэл төлсөн хугацаагаа нэгтгэн тооцуулж тэтгэврээ тогтоолгоод Монголын болон Унгарын талаас ноогдох хэсгээ шилжүүлэн авах юм.

Ийнхүү хэлэлцээр байгуулагдсанаар Унгар Улсад ажиллаж, нийгмийн даатгалд хамрагдаж байсан болон хамрагдаж байгаа Монгол Улсын иргэдийн нийгмийн баталгаа, түүний дотор өндөр наслах, тахир дутуу болох болон тэжээгчээ алдах тохиолдолд орлогын хамгаалалт нь сайжрах ач холбогдолтой юм. 

Хэлэлцээрийн төслийн 34-р зүйл болон Монгол Улсын Олон улсын гэрээний тухай хуулийн дагуу энэхүү хэлэлцээр нь УИХ-аар соёрхон батлуулах гэрээ юм. 

Монгол Улс, Унгар Улсын хооронд нийгмийн хамгааллын салбарт хамтран ажиллах тухай хэлэлцээрийн төслийг Монгол Улсын Засгийн газрын 2010 оны 10-р сарын 13-ны өдрийн хуралдаанаар хэлэлцээд УИХ-ын холбогдох байнгын хороотой зөвшилцөхөөр тохиролцсон болно.

УИХ-ын эрхэм гишүүд ээ,

Монгол Улс, БНУУ хооронд нийгмийн хамгааллын салбарт хамтран ажиллах тухай хэлэлцээрийн төслийг  хэлэлцэн дэмжиж өгнө үү.

З.Энхболд:-Хэлэлцээрийн төсөл, танилцуулгатай холбогдуулан асуулттай гишүүд гараа өргөе. Батсуурь гишүүн.

Я.Батсуурь:-Энэ гэрээг Европын холбооны Евро стандартын дагуу байгуулсан байна л даа, танилцуулгаас харахад. Тэгэхээр зэрэг нэг мөсөн Европын холбоотой нь тэр стандартынх нь дагуу нэгдсэн гэрээ хэлэлцээр байгуулах талаар ажилласан уу? тийм чиглэл байгаа юу? Улс болгонтой тус тусдаа гэрээ байгуулаад явдаг юмуу, энэ дээр бас жаахан хүндрэлтэй ийм ажил болох юм биш үү?

Хоёрт, Монгол Улс, Унгар Улсын хооронд хөдөлмөрийн гэрээ, цалин хөлс, нийгмийн даатгалын шимтгэлд тэнгэр, газар шиг ялгаа байгаа л даа.  5-10 дахин байгаа, европынх. Тэгэхээр зэрэг манай энд олон жил амьдарчихаад яахав хугацаандаа бүх юмаа төлчихсөн, номоороо, журмаараа нийгмийн даатгалын шимтгэлээ төлчихсөн. Унгарт сүүлийн  хэдхэн жил амьдраад тэгээд тэндээсээ тэтгэвэр, тэтгэмжээ авахаар тогтоолголоо гэж санахад тэр хүний нийгмийн даатгалынх нь шимтгэлийн хэмжээ харьцангуй мэдээж өчүүхэн болж таараа. Хүн болгоны хэмжээнд. Энийг яаж зохицуулах вэ, эсвэл солидарность, эв санааны нэгдлийн зарчмаар Унгарын иргэдтэй яг адилхан хэмжээний тэтгэвэр тэтгэмж авах уу, эсвэл Монголд дэндүү бага төлсөн байна гээд тэр хэмжээгээр багыг авах уу?

З.Энхболд:-Ажлын хэсгээс хариулъя.

Д.Нямхүү:-Европын холбоотой нэгдсэн тийм хэлэлцээр гэсэн зүйл байгуулаагүй. Харин сая Чех Улстай хэлэлцээр байгуулаад УИХ-аар соёрхон батлаад Ерөнхий сайдын захирамж гараад одоо хугацаагаа товлож гарын үсэг зурна. Ингээд дараачийнх нь Унгар Улс болж байгаа. Европын холбооны улсуудтай бид тус тусад нь монголчууд олноор байршиж байгаа орнуудтай хэлэлцээр хийгээд явж байгаа. Тэгэхээр энэ дээр Унгар Улсын  хувьд Монгол Улстай адилхан 20 жил шимтгэл төлөөд эмэгтэй нь 55, эрэгтэй нь 60 насандаа тэтгэвэрт гардаг. Энэ 20 жилийн хугацааны жишээлбэл, 10 жилийг нь Унгарт, 10 жилийг нь Монголд ажилласан байлаа гэхэд энэ 10, 10 жилийг нь нэгтгээд дараа нь Унгарын тэтгэврийн сангаас тэнд төлсөн шимтгэл 10 жилийнхээ шимтгэлийг авна.  Монголын тэтгэврийн сангаас төлсөн 10 жилийнхээ шимтгэл ингээд нийлүүлээд бүрэн тэтгэвэр тогтоолгох боломж гарч байгаа юм.

Унгар Улсын хувьд 70, 80-аад оны үеэс эхтэй Унгарын тусламжаар баригдсан Дарханы Мах комбинат, Сонгины Биокомбинат, оёдлын үйлдвэр гээд газруудад маш олноор унгар иргэд ажиллаж байсан юм байна. Энэ иргэдээс монгол иргэдтэй суух тохиолдол их байсан. Дараа нь зах зээлд шилжсэний дараа их хэмжээгээр нутаг руугаа буцацгаасан. Тэгэхээр энд тодорхой хэмжээнд ажиллаж байсан ийм иргэд байдаг. Одоо энэ хэлэлцээр байгуулагдсанаар энд төлөгдсөн шимтгэл яг адилхан энэ зарчмаараа шийдэгдээд явах юм.

Н.Аюуш:-Нэгдүгээр асуудал дээр нэмж хэлэхэд Европын холбоо тэтгэврийнхээ системд нэгдсэн стандарт тогтоогоогүй, улс улсууд нь өөрийнхөө хууль дүрмийг мөрдөж яваа юм байна лээ. Гэхдээ Европын холбооны улсууд нэг улсынх нь иргэн нь нөгөө улсдаа очиж ажиллах тэр явц нь хэвийн үзэгдэл болчихсон учраас тэр системийг яаж бий болгох вэ гэдэг дээрээ Европын  холбооны улсууд тэтгэврийн системээ нэгтгэж нэг гэрээтэй, Европын холбооны бус улсуудад та яаж ажиллах вэ гэсэн бас нэг стандартын ийм хоёр юмтай байгаа. Манай хувьд бол Европын холбооны гишүүн бус улсын стандартын гэрээгээр байгуулсан байгаа.

Хоёрдахь асуудлын тухайд сая дэд сайд үндсэндээ хариулчихлаа. Ер нь Унгарын тэтгэвэрт гарах нас,  шимтгэл төлсөн байх болзол хоёр бол монголынхтой одоо бол яг адилхан байгаа. 20 жилд шимтгэл төлөөд 55 нас хүрсэн эмэгтэй, 60 нас хүрсэн эрэгтэй тэтгэвэрт гарах эрхтэй. Монголд 10 жил ажилласан, Унгарт 10 жил ажилласан хүн бол 20 жилийнхээ шимтгэл төлсөн  хугацааг нэгтгэж бодуулаад, унгарын талын авч байсан цалингаараа 20 жил ажилласан бол хичнээн хэмжээний тэтгэвэр авах нь уу гэдгийг бодоод тэрнээсээ 10 жилийнхээ ноогдохыг. Монголын хувьд бас яг адилхан Монголд шимтгэл төлж байсан хугацаагаараа 20 жил шимтгэл төлж байсан бол хичнээн хэмжээний тэтгэвэр авах ёстой байсан юм гэдгээ хийсвэрээр тооцоод, тэрнээсээ яг Монголдоо ажилласан 10 жилдээ ноогдох хэсгээ авах. Тийм учраас цалингийн зөрүү энэ дээр гарахгүй. Илүү зардал аль аль талаас гарахгүй. Эв санааны нэгдлээр.

Гэхдээ ямар систем үйлчлэх вэ, тэр системдээ нийцүүлж л энэ журмыг дагана. Одоо хэрвээ нэрийн данс үйлчлээд ирэх юм бол Монголын талын нэрийн дансны систем бас адилхан үйлчилнэ гэсэн үг.

Д.Нямхүү:-Ер нь тэнд ажиллаж байгаа 800 гаруй монгол иргэд маань дунджаар 300 евро-гийн цалин авдаг юм байна. Тэгээд энэ 300 евро-гоос ойролцоогоор 3-ны 1-ийг нь үндсэндээ татвар, шимтгэл хэлбэрээр төлчихдөг. Одоо манай Солонгост ажиллаж байгаа иргэд бол Солонгосоос гарах үед нь тэр тэтгэврийн шимтгэл төлсөн шимтгэлийнх нь мөнгийг гарах үед нь бүгдийг нь бодоод буцаагаад өгчихдөг. Унгарт ийм ямар нэг хэлэлцээр байхгүй. Тийм учраас үндсэндээ 300 евро аваад тэрнийхээ 100 еврог тушаачихаад ингэж хураасан  мөнгө нь тэнд үлдэж байна гэсэн үг. Тэгэхээр бид нар энэ мөнгийг нь үлдээхгүйгээр өөрт нь буцаах боломжийг л хайж энэ хэлэлцээрийг хийж байгаа юм.

З.Энхболд:-Санал, дүгнэлттэй гишүүд байна уу? алга байна. Санал хураалгая. Монгол Улс БНУУ-ын хооронд нийгмийн хамгааллын салбарт хамтран ажиллах тухай хэлэлцээрийн төслийг зөвшөөрч дэмжье гэсэн гишүүд гараа өргөнө үү. 10-10. Дэмжигдэж байна.

Ажлын хэсэгт баярлалаа. Уг асуудлыг хэлэлцсэн Байнгын хорооны саналыг Засгийн газарт хүргүүлнэ.

Гуравдугаар асуудал, Баярцогт сайдыг Засгийн газрын хурлаас дуудъя. Монгол Улсын Засгийн газар, Япон Улсын Олон улсын хамтын ажиллагааны байгууллага хооронд байгуулах жижиг дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төслийн 2-р шатны зээлийн хэлэлцээрийн төслийг зөвшилцөхөөр байгаа.

Ажлын хэсэг Доржханд-Сангийн яамны зээл тусламжийн бодлого, хамтын ажиллагааны газрын орлогч дарга, Төгөлдөр-Сангийн яамны мөн газрын ахлах мэргэжилтэн, Рэгзэдмаа-Хүнс, хөдөө аж ахуй, хөнгөн үйлдвэрийн яамны стратеги төлөвлөлтийн бодлогын газрын үйлдвэрлэлийн бодлого хариуцсан ахлах мэргэжилтэн, Чимэддагва-Жижиг, дунд үйлдвэрийг  хөгжүүлэх, байгаль орчныг хамгаалах хоёр үе шаттай зээлийн төслийн зохицуулагч, Отгонбаатар-төслийн жижиг дунд үйлдвэрийн зөвлөх, Түвшинтөгс-төслийн санхүүгийн зөвлөх.

Танилцуулгыг Зоригт сайд хийнэ.

Даш.Зоригт:-Япон Улсын Засгийн газрын хөнгөлөлттэй зээлийн хөрөнгөөр хэрэгжүүлэх, жижиг дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төслийн эхний үеийг 2006 оны 12 сараас эхлэн 4 дэх жилдээ хэрэгжүүлж байна. Нийт 40 орчим тэрбум төгрөгийн зээлийг Улаанбаатар хот болон 18 аймаг, суурин газрын 125 аж ахуйн нэгжүүдэд олгоод байна. Газар зүйн байршлаар ангилах юм бол 60 хувь нь төв суурин газарт, үлдсэн 40 хувь нь хөдөө орон нутагт хэрэгжиж, нийтдээ 1232 ажлын байр шинээр бий болгосон болно. Нэг дэд төсөлд оногдох зээлийн дээд хэмжээ нь 600 мянган доллар байсан бөгөөд 10 жилийн хугацаатай эхний 3 жилд үндсэн өрөөс чөлөөлөгдөх нэн хөнгөлөлттэй нөхцөлөөр олгогдсон.

Японы Засгийн газрын хөнгөлөлттэй зээлээр хэрэгжүүлэх жижиг, дунд үйлдвэрийг хөгжүүлэх, байгаль орчныг хамгаалах, хоёр үе шаттай зээлийн төслийн 2-р шатны санхүүжилтийг Жайка-гийн төлөөлөгчидтэй Монгол Улсын Сангийн яам хамтран ажиллаж, 58 сая ам.долларын хөнгөлөлттэй зээлийг 40 жилийн хугацаатай үндсэн зээлийн төлбөрөөс чөлөөлөгдөх хугацаа 10 жил, жилийн 0.65 хувийн хүүтэй авахаар яриа хэлэлцээр хийчихсэн. Нийт зээлийн эх үүсвэрээс 45 сая ам.долларыг жижиг, дунд үйлдвэрийг дэмжих зориулалтаар 10 сая ам.долларыг байгаль орчныг хамгаалах, үүний дотор Улаанбаатар хотын агаарын бохирдлыг бууруулах чиглэлд ашиглахад хүргэж байна. Зээлийг олгох нөхцөл өмнөх төсөлтэй ижил буюу нэг зээлдэгчид олгогдох зээлийн дээд хэмжээ нь 600 мянган ам.доллар, 10 жилийн хугацаатай үндсэн өрөөс чөлөөлөгдөх хугацаа 3 жил байх юм.

Төслийн 2-р шатны хэлэлцээрийг Монгол Улсын Ерөнхийлөгч энэ оны 11-р сарын 15-нд Япон Улсад айлчлах албан ёсны айлчлалын үеэр байгуулахаар ажиллаж байна. Улсын Их Хурлын Эдийн засгийн, Төсвийн, Аюулгүй байдал, гадаад бодлогын байнгын хороотой зөвшилцөж дэмжигдсэний дараа Японы талтай зээлийн хэлэлцээр хийж, гарын үсэг зурах тухай Ерөнхий сайдын захирамжийг гаргуулах төлөвлөгөөтэй байна.

Судлан үзэж, асуудлыг шийдвэрлэхийг хүсье.

З.Энхболд:-Зээлийн хэлэлцээр Төсөв болон Эдийн засгийн байнгын хороогоор ордог. Энэ хоёр Байнгын хорооны санал, дүгнэлтийг танилцуулъя. 

Төсвийн байнгын хорооны санал дүгнэлт. Монгол Улсын Засгийн газраас 2010 оны 10 сарын 21-ний өдөр Монгол Улсын Засгийн газар Япон Улсын Олон улсын хамтын ажиллагааны байгууллага хооронд байгуулах жижиг дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төслийн 2-р үе шатны зээлийн хэлэлцээрийн төслийг УИХ-ын Байнгын хороотой зөвшилцөхөөр өргөн мэдүүлсэн билээ.

Төсвийн байнгын хороо 2010 оны 10 сарын 27-ны өдрийн хуралдаанаараа уг зээлийн хэлэлцээрийн төслийн зөвшилцөх, эсэх асуудлыг хэлэлцлээ. 

Жижиг, дунд үйлдвэрийг  хөгжүүлэх, байгаль орчныг хамгаалах хоёр үе шаттай зээлийн төслийн эхний үе шатыг амжилттай хэрэгжүүлж, хоёрдугаар үе шатны төслийг хэрэгжүүлэхэд Японы Засгийн газраас Монгол Улсын Засгийн газарт 5 тэрбум иен буюу 58 сая ам.долларын хөнгөлөлттэй зээлийг 2011-2015 оны 6-р сар хүртэл үе шаттайгаар санхүүжилт хийхээр төлөвлөгджээ. Төсөл хэрэгжиж эхэлснээр жижиг, дунд бизнес эрхлэгчдийг урт хугацаатай, бага хүүтэй санхүүжилтийн эх үүсвэрээр хангах, банкуудын тогтвортой байдлыг хангах, чадавхийг сайжруулах, ажлын байр шинээр бий болгох, ядуурлыг бууруулах, агаарын бохирдлыг бууруулах үйл ажиллагааг хөгжүүлэх зэргээр манай улсын эдийн засгийн өсөлтөд их хувь нэмэр оруулах юм. 

Зээлийн хэлэлцээрийн төслийг хэлэлцэх үед УИХ-ын гишүүд төслийн талаар тодорхой асуулт асууж, хариулт авсан болно. Төслийг хэлэлцэх үед УИХ-ын гишүүн Баделхан зээлийн хүүг багасгах, хугацааг уртасгах шаардлагатай, УИХ-ын гишүүн Сэдванчиг төслийн 1-р үе шатанд зээл авсан аж ахуйн нэгжүүдийг ил тод зарлах, хүрсэн үр дүнг нийтэд тайлагнах, мөн Сангийн яамны энэ төслийг хариуцан ажиллаж байгаа жижиг, дунд үйлдвэрийн газартай нэгдэх хэрэгтэй, УИХ-ын гишүүн Энхбаяр төслийн 2-р үе шатыг хэрэгжүүлэхээс өмнө 1-р үе шатны хэрэгжилтийг шалгах хэрэгтэй, УИХ-ын гишүүн Даваасүрэн энэ төслийн 1-р шатны хэрэгжилтийн явцад эдийн засагт үзүүлсэн ахиц дэвшлийг шалгуур үзүүлэлтээр нь тооцож байх шаардлагатай, төсөл хэрэгжих явцад авсан зээлүүдийн буцаан төлөлтийн байдлыг зээлийн хэлэлцээрийг соёрхон батлахаас өмнө холбогдох байнгын хороод шалгах шаардлагатай байна гэсэн саналуудыг гаргасан болно.

Байнгын хорооны хуралдаанд оролцсон гишүүд Монгол Улсын Засгийн газар, Япон Улсын Олон улсын хамтын ажиллагааны байгууллага хооронд байгуулах жижиг, дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төслийн 2-р шатны зээлийн хэлэлцээрийг зөвшилцөх нь зүйтэй гэж үзлээ. 

Эдийн засгийн байнгын хорооноос гаргасан санал, дүгнэлт. Монгол Улсын Засгийн газар, Япон Улсын Олон улсын хамтын ажиллагааны байгууллага хооронд байгуулах жижиг, дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төслийн 2-р үе шатны зээлийн хэлэлцээрийн төслийг Эдийн засгийн байнгын хороо 2010 оны 10 сарын 26-ны өдрийн хуралдаанаар хэлэлцээд дараахь санал, дүгнэлтийг Аюулгүй байдал, гадаад бодлогын байнгын хороонд хүргүүлэх нь зүйтэй гэж үзлээ.

Монгол Улсын Засгийн газар, Япон Улсын Олон улсын хамтын ажиллагааны байгууллага хооронд байгуулах жижиг, дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төслийн 2-р үе шатны зээлийн хэлэлцээрийн төслийг тус Байнгын хорооны хуралдаанд оролцсон гишүүдийн олонхи дэмжсэн болно.

Зээлийн хэлэлцээрийн төслийг хэлэлцэх явцад УИХ-ын гишүүн Буд зээлийн үр өгөөж, менежментийг сайжруулахад анхаарах, гишүүн Дамба-Очир уг зээлийн эхний үе шатны хэрэгжилтийн үр дүн, тайланг танилцуулах, гишүүн Балдан-Очир зээлийн хуваарилалтыг хөдөө орон нутагт түлхүү хандуулах зэрэг саналуудыг тус тус гаргаж байсныг уламжилъя.

Уг зээлийг хэлэлцэх явцад эцсийн зээлдэгчид очих зээлийн хүүг 4-6 хувь, хугацааг 5-10 жил болгох асуудлыг төсөлд тусгах, зээлийн техникийн туслалцааны хэмжээг бууруулах, жижиг, дунд үйлдвэрийн сангийн үйл ажиллагааг боловсронгуй болгох чиглэлийг техникийн туслалцаанд хамруулах саналуудыг тус Байнгын хорооны хуралдаанд оролцсон гишүүдийн олонхи дэмжлээ. Байнгын хороогоор дэмжигдсэн саналуудыг хэлэлцээрийн төсөлд тусгах талаар анхаарахыг хүсье. Байнгын хорооны дарга Баярсайхан гэсэн байна.

Танилцуулгатай холбогдуулан УИХ-ын гишүүд асуулт асууя. Асуулттай гишүүд гараа өргөнө үү. Амаржаргал гишүүн асуултаа асууя.

Р.Амаржаргал:-Эсэргүүцмээр байна. Энэ зээлийг авахад одоо энэ нэг жижиг, дунд үйлдвэрлэлийн агентлаг юу билээ, нөгөө байгууллага чинь газар билүү, юу билээ. Энэ бүтэц чинь зайлшгүй байх ёстой юмуу, эсвэл энэ гэрээтэй уясан юм байна уу, байхгүй байна уу? бүтэц зохион байгуулалтын хувьд заавал нэг ийм агентлаг байх ёстой, ийм нэг газар байх ёстой гэсэн юм, хэрэгжүүлэх ёстой энийг чинь гээд. 

Т.Доржханд:-Энэ 1-р шатлал маань 2006 онд бид нар энэ гэрээг Их Хурлаар соёрхон батлуулж авсан байгаа. 2006 оноос хэрэгжүүлж эхэлсний үр дүнд Засгийн газар юу гэж үзсэн бэ гэхээр ийм дизайнаар, ийм хэлбэрээр зээл олгодог ийм системийг Засгийн газар өөрөө бүрдүүлж болох юм байна гэж үзээд жижиг дунд үйлдвэрлэлийн сан гэдгийг байгуулаад яг ийм дизайнаар явсан байгаа.

Хоёрдахь шатны хувьд бид юу гэж Японы талтай ярилцаж байгаа вэ гэхээр 1-р шат нэлээд үр дүнтэй сайн хэрэгжсэн байна. 2-р шатыг яг ижилхэн дизайнаар явуулах нь зүйтэй. Харин жижиг, дунд үйлдвэрлэлийн газар шинээр бий болсонтой холбоотойгоор яг хэрэгжилтийнхээ шатанд энэ үйл ажиллагаагаа уялдуулаад явах боломжтой.  Харин хэрэгжүүлэгч байгууллага нь Сангийн яам өөрөө байгаад явах нь зүйтэй. Яагаад гэхээр арилжааны банкуудаар дамжуулан зээл олгодог, санхүүгийн хямралтай холбоотойгоор бас зарим банкууд хүндэрсэн болохоор энэ зээл нь бүхэлдээ санхүүжилтийн асуудлыг шийддэг агуулгаараа Сангийн яам зээл хэрэгжих үедээ хариуцаад явж болно. Хэрэгжиж дууссаны дараа Засгийн газрын өөрийнх нь асуудал гэж тохиролцсон байгаа.

Р.Амаржаргал:-Яг энэ гэрээн дотор бол тодорхой заалт байхгүй юм байна шүү дээ, ийм бүтэц байх ёстой гэсэн,  тийм үү? Одоо тэр Жижиг, дунд үйлдвэрлэлийн агентлагийн татан буулгачихад болохгүй юм байхгүй. Энэ гэрээнд харшлах юм байхгүй юу?

Т.Доржханд:-Байхгүй. 

З.Энхболд:-Дотоод менежмент бол гэрээнд хамаагүй юм байна. 

Шинэбаяр гишүүн асуултаа асууя.

Ц.Шинэбаяр:-Өмнө нь гэрээгээр 25 сая доллар 145 аж ахуйн нэгжид зээл олгосон. 1300 ажлын байр нэмэгдүүлсэн байна л даа. Одоо энэ өмнөх гэрээ их сайн хэрэгжсэн энэ дизайнаар нь үргэлжлүүлэн  хэрэгжүүлнэ гэсэн санааг сая хэллээ шүү дээ. Гэтэл 232 сая төгрөгний зээл, 306 сая төгрөгний зээл олгосон зарим аж ахуйн нэгж дээр 4, 4-хөн ажлын байр нэмэгдсэн ийм харагдаж байна шүү дээ. Ийм цөөхөн ажлын байр ийм их мөнгөөр нэмэгдүүлж байгаа ийм тохиолдолд саяны таны яриад байгаа энэ их сайн хэрэгжсэн гэдэг дүгнэлттэй би санал нийлэхгүй байна шүү дээ.

Хоёрдугаарт, 25 сая доллараар ийм ажил хийсэн юм бол 58 сая доллараар яг  хичнээн ажлын байр, хэдэн аж ахуйн нэгж гэсэн ийм төлөвлөсөн төлөвлөгөө байна вэ?

С.Баярцогт:-Бодлогын асуултыг нь би хариулъя. Энэ амжилттай хэрэгжсэн гэдгийг нь ганцхан бид нар хэлээд байгаа биш. Бид нар Японоос энэ зээлийг авч байгаа. 2 дахь үе шатыг 2008 онд хэрэгжүүлье гээд 2008 онд асуудлыг нь тавьчихсан байсан юм. Тэгээд хямрал болоод Японы Засгийн газраас төсвийн дэмжлэгт шууд 50 саяыг өгөх болсон учраас энэ зээл хойшлогдчихсон юм. Бид нар Японуудад энэ зээлээ та нар 4 дахин ихэсгээчээ. 20 тэрбум иен болгоочээ гэдэг хүсэлт анх тавьсан юм. Японууд судалж байгаад бид нар үзье гээд судалж байгаад танай дээр 3, 4 том төсөл хэрэгжүүлж байгаа. Энэ удаа 2 дахин нэмэгдүүлж энийг өгөх бололцоотой. Японы талын хүмүүс ирээд судлаад зээлийн үр дүн сайн байна. Монголын тал эргэн төлөлтөө хариуцаж байгаа, дээрээс нь энэ маань арилжааны 6 банкаар дамжиж байгаа учраас арилжааны банкууд нь шалгаруулаад өөрсдөө эрсдлийг нь үүрч байгаа. Хоёр төсөл дээр жишээ нь, эргэн төлөлтийн асуудал хүндэрч байгаа. Тэгсэн ч гэсэн банкууд нь шууд эргэн төлөлтөө өөрсдөө даагаад барьцаанд тавьсан зүйлийг нь борлуулаад ингээд явж байгаа.

Тэгэхээр бид нар өөрөөр хэлбэл, зээл өгсөн байгууллагынхаа талд үүргээ бүрэн дүүрэн биелүүлээд, тодорхой хэмжээгээр 1300 орчим ажлын байр тогтвортойгоор бий болоод ийм байдалтай байгаа. Тэгэхээр тодорхой төслүүдийг аваад ярихад бага ажлын байр бий болсон байна. Жишээ нь, Эдийн засгийн байнгын хороо, Төсвийн байнгын хороон дээр ярихад ер нь бүх банкин дээр өгсөн зээлийг нь бас үзэж харъя, банкууд өөрсдийнхөө нөөцийг нэмэгдүүлэх ч юмуу, зээлийн боломжийг нэмэгдүүлэх маягаар ашиглачихсан ч байж магадгүй гэсэн ийм асуудал ярьсан. Тэгэхээр 6 банкин дээр гаргасан жагсаалтыг нь бас та бүхэнд яг нууцад хамаарахгүй хэсгийг нь бүгдийг нь тарааж өгсөн байх ёстой.

Тэгэхээр энэ зүйл маань зөвхөн бид нарын зүгээс амжилттай хэрэгжүүллээ гэж дүгнээгүй. Санхүүжүүлэгч байгууллагын зүгээс энд ирж ажиллаад, тогтмол ирж шалгалтуудаа явуулдаг юм. Хамгийн сүүлд Засгийн газрын хүсэлт тавьсны дараагаар 2 дахь удаагийнхаагаа өгөх үү, үгүй юу гэдгээр бас нэлээн хэмжээний шалгалтууд ирж хийгээд  ингээд яригдсан зүйл байгаа. Хэрэгжүүлэх арга замынхаа хувьд манайхан арилжааны банкаар дамжуулж хэрэгжүүлнэ. Арилжааны банкууд төслүүдээ шалгаруулаад энэ дээр байгаа нэгжийн хувьд юугий нь шалгадаг вэ гэхээр тэнд банкны шалгуур үзүүлэлтийг бүгдийг нь хангачихсан байхад бодлогын шалгуур үзүүлэлтийг энэ нь хангаж байна уу, үгүй юу? Өөрөөр хэлбэл, бидний тохирсон гэрээний дагуу энэ төслүүд явж байна уу гэдгийг нь хянадаг ийм л тогтолцоотой байгаа. Тэгэхээр үр дүнгийн тал дээр ийм байдалтай байгаа. Мэдээж тодорхой хэмжээгээр шүүмжлэлтэй хандах юмнууд 2 төслийн үйл ажиллагаа амжилттай, амжилтгүй болоогүй. 

Дээрээс нь Японы зүгээс санаа зовж байгаа зүйл нь өмнө нь 6 банкаар дамжуулахад нь 2 банк нь дампуурсан учраас бас тодорхой банкуудаар дамжуулах шалгуур дээр нь нэлээн сайн ажиллах ёстой гэсэн зүйлүүдийг бас хэлж байгаа.

З.Энхболд:-58 саяар хичнээн ажлын байр бий болгох вэ, хэдэн аж ахуйн нэгжид өгөх вэ гэж байна.

С.Баярцогт:-Дунджийг нь манайхан гаргах байх, дээд тал нь 600 мянга, 1 аж ахуйн нэгжид олгох дээд хэмжээ нь 600 мянган доллар. Тэгээд ирсэн төслүүдээсээ шалгаруулах байх. Дундаж, ойролцоо тоо байвал Доржханд хэлээдэх дээ.

Т.Доржханд:-1-р шатны хувьд бид хүлээгдэж байгаа үр дүнгээ дор хаяж 1000 ажлын байрыг бий болгоно гэсэн ийм үр дүнтэй байсан. Одоогоор 2009 оны 12 сарын 31-ний байдлаар 1330 ажил яг тогтвортой бий болчихсон байгаа. Энэ төсөл маань өөрөө урт хугацаатай, 10 жилийн хугацаатай зээл авч байгаа. Зарим төслүүд маань суурилуулалтынх нь үе шат, цаашаа хэрэгжилтийнх нь үе шат гээд ажилчдынх нь тоо нэмэгдэх хандлага байгаа л даа. Бид нарын тооцоолж байгаа яг энэ 25 сая доллараар бол 1500 ажлын байр энэ төсөл энэ онд дуусахад болох юм байна гэсэн ийм тооцоо байгаа.

2 дахь шатандаа бид нар Японыхоо талтай ярьж байгаад дор хаяж 3000 ажлын байр бий болгох боломжтой юм байна гэсэн  ийм таамаглагдаж байгаа үр дүнг тавьчихсан байгаа.

Я.Батсуурь:-Энэ яг жижиг дунд үйлдвэрийн зээлийг хөдөө олгоод эхэлчихсэн л дээ, 30  тэрбумыг тараагаад. Энийг арилжааны банкаар дамжуулахаар зэрэг ганц том асуудлууд барьцааны асуудал болоод явчихдаг юм. Хүү нь болж байна. Нөгөөдүүл чинь учиргүй том барьцаа шаарддаг. Тэр нь хөдөөний сайхан санаатай, сайхан санаачлага дэвшүүлчихсэн, төсөл барьчихсан улсуудад боломж нь олддоггүй. Энийг зохицуулах талаар ямар арга хэмжээ авах вэ гэсэн нэг асуулт.

Хоёр дахь нь, би бас Эдийн засгийн байнгын хороон дээр асууж байна. Өнөөдөр долларын ханш сулраад, төгрөгийн  ханш чангараад байгаа. 6, 7 жилийн дараа төгрөг 600, 700 төгрөгтэй тэнцэхийг байг гэхгүй. Тэгэхээр зэрэг энийг доллараар авах нь хамаагүй ашигтай байгаа. Доллараар бүгдийг нь 100 хувь авах боломж бий юу? Энэ аж ахуйн нэгжүүд. Тэгвэл 6, 7 жилийн дараа талыг нь төлөх жишигтэй болох байхгүй юу, энэ мөнгөний чинь бараг. Ханш 2 дахиад уначих юм бол. Ийм боломж байна уу? бүгдийг нь 100 хувь доллараар авах, төгрөгөөр авахгүй гэсэн. 

Эсвэл энэ тохиолдолд хэн нэг нь хохирох уу, 50 хувийн ханшийн уналтын төгрөгийн чангаралтын үүднээс. Хэн нэг нь хохирох бол тэр хохирлыг хэн хаана нь яаж үүрч байгаа вэ?

З.Энхболд:-Барьцаа болон зээлийн ханш, мөнгөний ханшны өөрчлөлтөөр хоёр асуулт асуулаа.

С.Баярцогт:-Эхний асуудал угаасаа бодлогын хувьд цоо шинээр гарч, манайх дамжуулан зээлдүүлэхийн барьцааны ер нь зээлийн барьцааны тухай хууль гэж гаргаад тэр зээлийн барьцааны санг бий болгох ёстой. Энэ дээр Засгийн газар ч ажиллаж байгаа, гишүүд ч гэсэн хууль санаачлаад явж байгаа. Яагаад гэвэл өнгөрсөн оны төсөв дээр бид нар 4.5 тэрбум төгрөгийг жижиг дунд үйлдвэрийн зээлийн барьцааны сан маягаар оруулсан чинь хууль эрх зүйн орчин байхгүй гээд төсвөөс хасагдчихсан. Тэгэхээр хууль эрх зүйн орчинг нь бүрдүүлэх ёстой юм байна лээ. Энэ маань маш тийм хязгаартайгаар оруулахгүй бол Засгийн газрын баталгаатай холбогдоод байгаа байхгүй юу, зээлэн дээр. Тэгэхээр жижиг дунд үйлдвэрийн зориулалтынх нь тусдаа байна гэсэн тийм нарийн ангилал хийж өгсөн. Нарийвчилсан хууль эрх зүйн зохицуулалт заавал шаардлагатай юм байна лээ. Яг одоо энийг шууд хэрэгжүүлчих тийм бололцоо байхгүй.

Хоёрдугаар асуудлын хувьд төгрөг цаашдаа чангарна гэсэн ийм хүлээлт байгаа. Тэгэхээр энэ төгрөг чангарч байгаа нөхцөлд бид нар доллараар ч авсан бай, төгрөгөөр ч авсан бай, иенээр ч авсан бай манайд ашигтай байгаа. Яахав иен бол ийм маягаар ашигтай гэж үзэж байгаа юм. Эргэн төлөлт нь манайх төгрөгөөр дотооддоо үйлдвэрлэл явагдаад, доллар луу шилжүүлж төлж байгаа нөхцөлд бид нар ашигтай гэж яриад байгаа юм. Иений хувьд бол хэлэхэд хүнд, сүүлийн 30 жил тасралтгүй чангарч байгаа валют байгаа. Тэгэхдээ Япон бол экспортын эдийн засагтай учраас энэ ингээд байнга зогсолтгүй чангарна гэдэг бол байж болохгүй, эцэстээ тулчихсан гэж хэлээд байгаа. Тийм учраас ийм өндөр байхад нь бид авчихвал эргээгээд төлөхөд бага мөнгөөр төлөх бололцоотой. Тэгэхээр улсдаа ч ашигтай, авч байгаа хэрэглэгчдэд ч ашигтай. Яагаад гэвэл дандаа давхар ашиг гараад байгаа байхгүй юу. Яагаад гэвэл валют чангарч байгаа нөхцөлд.

Хуучин энэ дамжуулан зээлдүүлэх дээр төр өөрөө зээлийн хүү нэмж тавиад байдаг шүү дээ. Лабер дээр нэмэх нь 1 хувь гээд авч байгаа. Тэр маань яадаг вэ гэхээр манай валют дандаа суларч байсан учраас үндэсний мөнгөн тэмдэгт. Тэрний эрсдлийг л тооцох гэж оруулж ирсэн ийм зүйл байгаа юм.

З.Энхболд:-Гишүүд асуулт асууж дууслаа. Санал, дүгнэлттэй гишүүд байна уу? алга байна. Өнөөдрийн хуралдаан дээр гарсан гишүүдийн санал хоёр байнгын хорооны ирүүлсэн юман дотор нэг ийм юм байнга давтагдаад байна. Төслийнхөн сонсож байгаарай. Урд талын 125 зээлдэгчийн нэрийг авсан зээлийнх нь хэмжээтэй цуг сонин хэвлэлээр зарлана, ил тод болгоно, Энхбаяр гишүүн, Дамба-Очир гишүүн, хэд хэдэн гишүүн яасан байна. Зээлийн хүүг бууруулах хугацааг уртасгах талаар бас саналууд гарсан байна. Энэ зүйлүүдийг хоёр байнгын хорооноос бичгээр ирсэн саналуудыг манай байнгын хорооны хэлэлцээрийг зөвшилцөх явцдаа анхаарах гэдгээр Байнгын хорооны санал маягаар бичээд өгчихье. Зөвшөөрч байна уу? гишүүд. Эдийн засаг, Төсөв хоёрынхыг нийлүүлж байгаад, багцалж байгаад. Одоо гарын үсэг зурах шатандаа яваа учраас.

С.Баярцогт:-Энэ дээр ганцхан л асуудал байгаа. Төсөв дээр ч гарсан, Эдийн засгийн байнгын хороон дээр ч гарсан. Энэ Төв банкны хуулийн 7.2-оор билүү, зээлдэгчийн тодорхой мэдээллүүд нь нууц байх ёстой юм билээ. Тэгэхээр нууцад хамаарахгүй мэдээллүүдийг нь бүгдийг нь гаргая байгаа юм. Хэрвээ нууцад хамаарах мэдээлэл байвал Их Хурлаас ажлын хэсэг гараад тэгээд нууцаар  тэр материалыг үзчихгүй юу. 7.2 дээр тийм юм гараад байгаа. Тэрнээс бусдыг нь болно гэж байгаа юм.

З.Энхболд:-Болдог юмаа гарга. Ингээд санал хураалгая. Монгол Улсын Засгийн газар, Япон Улсын Олон улсын хамтын ажиллагааны байгууллага  хооронд байгуулах “Жижиг, дунд үйлдвэрийг хөгжүүлэх, байгаль орчныг хамгаалах хоёр үе шаттай зээлийн төсөл”-ийн хоёрдугаар үе шатны Зээлийн хэлэлцээрийн төслийг зөвшөөрч, дэмжье гэсэн гишүүд гараа өргөе. 10-аас 10. Гишүүдэд баярлалаа.

Уг асуудлыг тэмдэглэлээр Засгийн газарт хүргүүлнэ.

Хууль зүйн яамныхан  хаана байна, эхний асуудал. Эхний асуудлын улсууд орж ирээд юу болсноо хэлээдэх. Тэгээд хуралдаанаа хаачихъя. 

Б.Болор:-Маш нууцын зэрэглэлтэй учраас ер нь бололцоо байдаггүй юм байна. Гэхдээ ер нь энэ асуудал цаазаар авах ял маань өөрөө Монгол Улсад бас хэдий хийгдэж, одоо энэ нууц байдаг учраас одоо яаж хийгддэг вэ, хэн хийгдэв, хэзээ хийгдэв гэдэг асуудлаар цогцосыг нь хүртэл эргүүлж өгдөггүй ийм байдаг учраас энэ муухай юмнаас бид бас салъя гээд энэ асуудлыг оруулж ирж байгаа юм л даа. Тэрнээс одоо яг хэд үйлдэгдэж байгаа юм, цаазаар авах ял нь жилд хэд байдаг юм гээд 2009 оны 7 сараас хойш байхгүй гэж байгаа шүү дээ. 

З.Энхболд:-Болор оо, асуусан асуултанд хариул л даа. Зоригт гишүүний шаардсан мэдээлэл хаалттай хуралдаан дээр өгч болох юмуу, болохгүй юмуу?

Б.Болор:-Тэр мэдээллийг одоо шууд авах боломжгүй байна л даа.

З.Энхболд:-За яахав гишүүд ээ? Зоригт гишүүн Хууль зүйн яаман дээр очоод өөрөө танилцаж болохгүй юу? 

Даш.Зоригт:-Байнгын хорооны шийдвэр гаргахад тийм тоо баримт бас хэрэгтэй байлгүй дээ. Арай ч дээ. Энэ чинь бас л том асуудлаар шийдвэр бид нар гаргаж байхад ямар нэгэн судалгаа, тоо баримт байхгүйгээр гаргана гэдэг бол бас буруу шүү дээ. 

З.Энхболд:-Гончигдорж гишүүн

Р.Гончигдорж:-Тухайн гишүүний өөрийн мэдээ шаардах бүрэн эрх л дээ. Гэхдээ энэ асуудлыг би тэр тоо хэмжээтэй их байгаа юм байна, үлдээе гэдэг бол бүр эсрэг утга, бага байгаа юм байна за яахав болж байна гэдэг бол бас эсрэг утга. Бид нар ерөөсөө л энэ дээр асуудлыг хандаж байгаа нь ямар ч байсан зөвшилцөх шатандаа оръё. Асуудал Монгол Улсад орж ирчихээд тэгээд зөвшилцөх шатан дээр нь татгалзах тухай асуудал гэдэг бол сайд ч өөрөө ойлгож байгаа. Монгол дахь хүний эрхийн үнэлгээ, хүний эрхийн түгээмэл тунхагт нэгдэн орсон Монгол Улс энэ асуудал дээр хандаж байгаа дээр хатуу байр суурь илэрхийлчихлээ гэсэн үг байхгүй юу. Тэрэнд орвол зөвшилцөх тухай асуудал дээр нь зөвшилцье, зөвшилцөж байг, гишүүдийн болгоомжлолууд байна. Бид нар энийгээ өнөөдөр батлаагүй байна шүү дээ, өнөөдөр. Тэгээд явцад нь энэ мэдээллүүдээр хангая, эерэг, сөрөг зүйлүүд дээр нь шаардлагатай бол явж байя. Зөвшилцөх шатанд орчихсон, бид зөвшилцөж байна гэдэг процесс өөрөө үргэлжилж болно. 

Би түрүүнд ч хэлсэн. Энэний ерөөсөө үндсэн зорилго нь бол цаазаар авах ялыг халах нь хүний эрх, нэр төрийг бэхжүүлж, хүний эрхийг хөгжүүлнэ гэдэгт итгэж байна. Цаазаар авах ялыг халахад чиглэсэн бүх арга хэмжээ нь хүний амьд явах эрхийг хангах ёстой гэснийг ухамсарлаж байна гэсэн хоёр л зүйл дээр л байр сууриа илэрхийлсэн. Энэ л зүйл дээр үндэслээд пакт бий болгосон юм байна. Энийг нь бид нар дэмжиж байна. Тэгээд Монгол Улс өөрийнхөө олон улсын гэрээ пактад нэгдэн ордог тэр процессоороо явж байна. Энийг энэ чиглэлд ажилла гэдэг чиглэлийг л өгч байгаа шүү дээ, бид нар. Байнгын хорооны зөвшилцөх чиглэл дээр бол. Ийм л юм л даа. Тийм учраас хүн хүний байр суурь байх. Би бол статистик дээрээ тулгуурласан, математик куль тоон дээр тулгуурласан бодлого биш, саяны хоёр зарчим дээр тулгуурласан бодлогоо Монгол Улс тодорхойлох уу, үгүй юу гээд. Тодорхойлъё гээд гаргаад Засгийн газраас гарч ирсэн үед парламент тэрэн дээр нь үгүй гэж хариулт гаргана гэдэг тэр харилцаа бас хэцүү юм. Хэрэв тийм байсан бол засгийн газар уулаасаа анхнаасаа оруулахгүй байгаад, тэгээд Засгийн газар бол Монгол Улсын Ерөнхийлөгч тодорхой хэмжээгээр маритуриа тавьчихсан. Тэгээд Засгийн газар, Монгол Улсын гадаад харилцаа, гадаад харилцаан дахь Монгол Улсын хүний эрхийн байдал, хүний эрхийг  хангах чиглэлд Монгол Улсын тэмүүлэл, эрмэлзэл, энэ бүх хүчин зүйл нь Монгол Улсын олон улсын харилцааны салшгүй нэг хэсэг мөн шүү дээ.

Тийм учраас Гадаад бодлого, аюулгүй байдлын байнгын хороо бол бид нар энийг хүндэтгэдэг, энийг харилцаандаа тулгуур зарчмуудын нэг болгодог, тэр улс орнуудтай харилцах харилцаандаа бид илүү таатай, илүү эерэг уур амьсгалыг бүрдүүлэх нь зүйтэй байна, энэ бол манай Байнгын хорооных. Энэ зүйтэй байгаа бодлогын хүрээнд энийг зөвшилцөх тал дээр нь бид дэмжлэг үзүүллээ. Би ийм л товчхон бодлоор л энэ улс төрийн бодлого, Монгол Улсын гадаад харилцааны бодлого, Монгол Улс дахь хүний эрхийн байдлыг цаашид боловсронгуй болгохын төлөөх эрмэлзэл гэж ойлгож байгаа, өөр юм хэлэхийг хүсэхгүй байна. Тийм учраас энэ бол тоон дээр тулгуурладаг статистик биш гэж хэлмээр байна.

Даш.Зоригт:-Гончигдорж гишүүний асуудлыг би ойлгож байна. Тэгэхдээ энэ бол зүгээр нэг зөвшилцөөд өнгөрч байгаа баримт бичиг биш, энэ ингээд зөвшилцсөнөөр чуулганаар ороод гарын үсэг зурна шүү дээ. Энэнд бид нар нэгдэн орж байгаагийн үйлдэл. Энэний үр дагавар маш ойлгомжтой. Энэ протоколын хамгийн эхний заалт бол энэ протоколд нэгдэн орсноор өөрийн шүүхийн харьяаллын хүрээнд хамрагдах хэнийг ч цаазаар авах ялыг гүйцэтгэхгүй гэдэг маш шууд үр дагавартай хуулийг бид баталж байгаа байхгүй юу. Зүгээр нэг зөвшилцөөд өнгөрч байгаа ч юмуу, эсвэл чиглэлийг зааж байгаа ч юм биш. Би жишээлбэл, тийшээ явахыг огт эсэргүүцэхгүй байна. Сая Оюун гишүүн ч гэсэн  хэллээ шүү дээ. Эрүүгийн хуулиндаа нэмэлт, өөрчлөлт оруулаад Үндсэн хуулийнхаа саяны заалттай зөрчилдөлгүйгээр энэ асуудлыг шийдээд явна гэх юм бол бас ярилцах л асуудал. Тэгэлгүй өнөөдөр энэ протокол дээр чинь ямар асуудал үүсч байна гэхээр бид нар энэ зөвшилцөж байгаа нэрээр шууд энэ олон улсын протоколд нэгдэж ороод маргаашнаас нь эхлээд бид цаазаар авах ялыг гүйцэтгэхгүй. 

Би нэхээд байгаа нь хоёр юмыг би нэхээд байгаа. Нэг нь Хууль зүйн байнгын хорооны дүгнэлт дутуу байна. Яагаад гэвэл Хууль зүйн байнгын хорооны дүгнэлт дутуу байна. Яагаад гэвэл Хууль зүйн байнгын хорооны дүгнэлт цаазаар авах ял байж болох уу, үгүй юу гэдэг дээр л дүгнэлт гаргасан байна. Тэрэн дээр манай Байнгын хороо нэг их асуулт асуугаагүй байх гэж бодож байна. Эрүүгийн хуулиндаа нэмэлт өөрчлөлт оруулаагүй байхад Үндсэн хуулинд байгаа энэ заалт нь өөрөө яг энэ саяны энэ яриад байгаа протоколын гүйцэтгэх, гүйцэтгэхгүй гэдэг юмтай зөрчилдөж байна уу гэдэг дээр асуулт асуугаад бид нар хариулт авч чадсангүй шүү дээ. Хууль зүйн байнгын хорооноос, нэгд.

Хоёрт, би зүгээр нэг сонирхоод байгаа юм биш. Энэ тоо баримтыг асуугаад байгаа нь ямар гэмт хэрэг үйлдээд,  хамгийн гол нь, цаазаар авахуулаад байгаа юм бэ гэдгийг бид хамгийн түрүүнд мэдэх ёстой. Ямар гэмт хэрэг үйлдэж, ямар шүүхийн шийдвэр гарч байж энэ дээр бид нар цаазаар авахуулах ял оноогоод байгаа юм гэдгийг мэдэхгүй байж байж бид нар зүгээр нэг олон улсын жишгийг дагаж байна гэж ярих бол бас жаахан түргэдсэн хэрэг болох байх.

Хоёр дахь асуудал юу болж байгаа гэхээр олон улсад энэ тогтсон жишиг биш. Энийг бид бүгд мэдэж байгаа. Америкийн нэгдсэн улсад цаазаар авах ялыг хорьсон газар ч байна, хориогүй ч олон газар байна. АНУ гэдэг улсаараа бол хориогүй байгаа. Федеральный түвшинд. Мужууд өнөөдрийг хүртэл цаазаар авах ялыг гүйцэтгэж байгаа. АНУ өнөөдөр ардчилсан улс биш гэх юмуу, Япон Улс өнөөдөр цаазаар авах ялыг гүйцэтгэдэг, Япон Улс өнөөдөр Азид хамгийн түрүүнд ардчилсан тогтолцоог бий болгосон, хамгийн дэвшилттэй ардчилсан улс. Өнөөдөр бид нар тэд нарыг ардчилсан биш гэж хэлэх юмуу. 

Тэгэхээр бид нарт бас энэ дээр нэгэнт олон улсын жишиг байна. Хоёр янзын олон улсын жишиг байна. Энэ сонголтоо бид нар яаж ч хийж болно. Энийг би ерөөсөө эсэргүүцэхгүй байна шүү дээ. Хамгийн гол нь энэ сонголтыг хийхдээ тоо баримттай, үндэслэлтэй, судалгаатай, тэгээд дээрээс нь Оюун гишүүний яриад байгаа юм байна шүү дээ, Эрүүгийн хуулиндаа нэмэлт, өөрчлөлт хийгээд явуулбал болно. Би тэрнийг хамгийн зөв арга байх гэж бодож байна. Эрүүгийн хуулиндаа нэмэлт, өөрчлөлт оруулаад. Эрүүгийн хуультайгаа нэгэнт зөрчилдөж байгаа заалтуудаа оруулчихаад, олон улсын хамтын нийгэмлэгийн тийм нэг хуурсан гэмээр гэхэд нэг зөөлдөх ч юмуу, дараагийн ерөнхийлөгч нь гарч ирээд гээд асуугаад байна шүү дээ. Тэгэхдээ бид нар нэг юмыг бүгдээрээ ойлгож байгаа шүү дээ. Ерөнхийлөгч бол өөрөө түдгэлзүүлэх эрхтэй. Өнөөдөр түдгэлзүүлчихсэн байгаа. Энэ гэрээнд бид нар, пактанд протоколд нэгдсэн ч нэгдээгүй ч, бид нар өөрөө дотооддоо энийг  хэрэгжүүлээд явж байгаа гэдэг энэ улсуудын жагсаалтанд орно. 

Тэрнийгээ бид нар нэгэнт байгаа л юм чинь өнөөдөр энд нэгдэж орох гээд байгаа, яараад байгаа би тэр хэрэгцээг би харахгүй байгаа байхгүй юу. Нэгэнт энэ чинь дефактаа өөрчлөөд эхэлчихсэн байна шүү дээ. Тэрүүгээрээ ч үйлчилж байна.Тэр нь юу гэхээр Ерөнхийлөгч өөрийнхөө шийдвэрээр. Тэгэхээр энийг нухацтай жаахан ярья. Битгий ингэж яарч сандраачээ. Мэдээллийг нь наадахыг чинь аваад үзье. Би нэг их хүний мууд дурлаад юмуу аймшигийн муухай хүн учраас энэ мэдээллийг авах гээд байгаа юм биш ээ. Та нар эрх биш намайг бодвол яагаад хувь хүний хувьд ингэж хэлээд байгаа юм бол гэж би ойлгож байгаа байх гэж найдаж байна. Хүний амьдралд янз янзын юм тохиолддог юм. Тийм учраас энэ шийдвэр дээр яаралгүйгээр нэг шийдвэр гаргаачээ гэдгийг би хэлэх гээд байгаа байхгүй юу. Тоо баримттай л үзье л дээ. 

З.Энхболд:-Энэ асуудал орж ирээд нэлээн удаж байгаа л даа. Гишүүд ээ, яахав, саналаа хураах уу? гарсан улсууд дэмжиж байна гээд гараад байна л даа. Оюун гишүүн, Наранхүү гишүүн хэлсэн. 

Даш.Зоригт:-Хэдхэн хоногийн наана, цаана ямар ялгаатай юм бэ?

Р.Гончигдорж:-Би нэг санал хэлье. Бас өөр нэг асуудлын тал байгаа юм. Ер нь тухайн улсад энэ ялыг халах, энэ ялтай бүхий эрүүгийн хэргийн хуулийн заалтыг хэрэглэхгүй байх, шүүхийн түвшинд түүнийг өөр ялаар солих хэмжээгээр шүүхийн шийдвэр гаргах, шийдвэр гүйцэтгэлийн түвшинд тухайлбал, уучлалаас эхлүүлээд бусад арга хэмжээ авах гэх мэтчилэн энэ бол үнэхээр Монголын нийгэмд олон маргаантай асуудлууд байгаа. Гэхдээ бид нар олон улсын пакт руу зөвшилцөөд чиглэнэ гэдэг бол энийг ямар ч байсан бас энэ монголын нийгэмдээ тодорхой хэмжээгээр тэргүүлэх оюун санаа болж гарч ирж байж энэ бол олон нийтийн хүлээн зөвшөөрөгдсөн тийм зүйл болно. Тийм тэргүүлэх оюун санаа болж гарч ирэх ийм үүргүүд бол магадгүй сонгогдсон парламентын гишүүдэд байгаа болов уу гэж би боддог. Ингэхэд олон улсын пактад нэгдэн орох тухай асуудал зөвшилцсөн, ялангуяа дараачаар нь нэгдэн орчихсон, нэгдэн орсны үр дагавараар энийг арилгах энэ үйл явц бас өөрөө энүүнд нэг том хөшүүрэг, нэг том хүчин зүйл, фактор болж явна гэсэн ийм ойлголттой учраас энийг  дэмжих нь зүйтэй юм гэсэн саналтай байгаа.

Энд яарч тэвдээд байгаа асуудал гэхээсээ илүү харин сунжраад байгаа үйл явц нь бас л арай л хэтрээд байгаа. Сунжраад байна гэдэг чинь эд нар яагаад энэнд эргэлзээд байгаа вэ гэдэг асуултыг бий болгоно. Эргээд бид нар энд байгаа маргааныхаа асуудлыг нийгэм дотроо янз янзын зохистойгоос зохисгүй тал руугаа шилжсэн янз янзын маргааныг өдөөгч нь болж хувирмааргүй байна л даа. 

Даш.Зоригт:-9 сарын 27-нд Засгийн газар өргөн барьсан. Хэлэлцэж эхлээд 2 дахь удаагаа л хэлэлцэж байна, Аюулгүй байдлын байнгын хороогоор. Мэдээллийг авахаас. Тэртээ  тэргүй энийг Байнгын хороогоор саналаа хураагаад шийднэ, ойлгомжтой. Нэг хоног хойшлуулаад энэ мэдээллийг нь аваад үзье гэхээр бид нар юунаас болгоомжлоод байгаа гэдгээ гайхаад байна л даа.

З.Энхболд:-Энэ мэдээллийг сонирхож байгаа Байнгын хорооны бүх гишүүд Хууль зүйн яаман дээр очоод танилцчих. Тэгээд маргааш, нөгөөдөр чуулганы үдийн цайны завсарлагаар хэлэлцүүлгээ үргэлжлүүлье, тэгж болох уу? Би сайдтай нь ярья.

Оюун гишүүн

С.Оюун:-Түрүүчийн хурал дээр бас хэлсэн л дээ. Уг асуудал нь өөрөө цаазаар авах ялыг байлгах уу, байлгахгүй юу гэдэг асуудал бол хэлэлцэх газар нь Хууль зүйн байнгын хороо шүү дээ, эхний ээлжинд. Тэгээд бид нар түрүүчийн хурал дээр Хууль зүйн байнгын хороо гээд уг нь явуулсан юм. Одоо уг нь 2013 он хүртэл Ерөнхийлөгчийн бүрэн эрхийн хугацаа байгаа хүртэл хугацаа байна. Тэр хүртэл тэртээ тэргүй энэ пактад нэгдсэн нэгдээгүй цаазаар авах ял хэрэгжихгүй. Ер нь энэ пактад нэгдээгүй ч гэсэн цаазаар авах ялыг халчихсан орнууд зөндөө л байдаг юм байна шүү дээ, нэгдсэн орны тоо гэж байдаг шүү дээ. Тэрнээс илүү 139 билүү, 140 орон чинь цаазаар авах ялгүй гэж байна шүү дээ. Тэгэхээр нэгдсэн,  нэгдээгүй ч гэсэн тэртээ тэргүй дотоодынхоо хууль тогтоомжийг өөрчлөөд явсан, тэгээд цаазаар авах ялгүй юмнууд байна.

Тэгэхээр миний хэлэх гээд байгаа юм бол тэртээ тэргүй хуулиа санаачлаад Засгийн газраас санал авах гээд Ерөнхийлөгч нь явуулчихсан юм бол тэрүүгээрээ яваад л шийдэх юм бол уг нь илүү баталгаатай л зам байхгүй юу. Бид нар ингээд Гадаад бодлого, аюулгүй байдал дээр хэлэлцэх биш, энэ зүгээр олон улсын зүгээр жирийн гэрээ биш шүү дээ, пакт биш шүү дээ. Цаана нь үүрэг хүлээж байгаа учраас. Бид энэ асуудал Хууль зүйн байнгын хороогоороо ороод тэр хууль нь өргөн баригдаад тэгээд явах юм бол уг нь зөв зам гэж бодоод байгаа байхгүй юу. Яагаад манай Байнгын хороогоор оруулаад яах гээд байгаа юм. Түрүүний хэлдгээр хүнд замаа сонгохоос илүү арай жаахан  хөнгөхөн замаар явчихвал амар юмуу гэж бодсондоо ч юмуу гэж бодогдоод байгаа байхгүй юу. Миний горимын санал бол Ерөнхийлөгчийн хууль бүр боловсруулаад санаачлаад өгчихсөн юм байна шүү дээ, Болор дэд сайд аа. Ерөнхийлөгч бүр хуулиа боловсруулаад, санаачлаад графикийг нь гаргаж дуусгаад, тэгээд дуусчихсан юм байна шүү дээ.

Б.Болор:-Тийм, саналаа аваад явж байгаа.

С.Оюун:-Тэгвэл саналаа аваад явж байгаа юм бол мөдхөн Их Хуралд орж ирэх юм байна шүү дээ. Нэг сарын дотор ч юмуу. Нэгэнт л орж ирэх юм бол 2013 он хүртэл тэртээ тэргүй хугацаа байгаа юм бол заавал ингэж манай Байнгын хороон дээр ялыг тулгаад л тэгээд яваад байхгүйгээр зүгээр тэр хууль нь санаачлагдаад тэгээд Хууль зүйн байнгын хороон дээрээ яваад, тэгээд Их Хурлаараа явж болдоггүй юм болов уу гэж бодогдоод байгаа байхгүй юу.

З.Энхболд:-Байнгын хорооны хурлыг сонирхсон гишүүдийг улсын нууцад хамаарах мэдээлэлтэй танилцаж дуусах хүртэл түр завсарлууллаа. Тэгээд мэдээлэлтэй танилцаж дууссаны дараа үргэлжилнэ. Гишүүдэд баярлалаа.

Чуулган руу дуудаад байгаа учраас орцгооё, бүгдээрээ. Өнөөдрийн хурал дууслаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

